
Dat ass eng cibléiert Aide, déi do ukënnt, wou se am 
meeschte gebraucht gëtt. Natierlech musse mer den 
Encadrement vum Loyer ..., et wier am beschte ge-
wiescht, wa mer dat nach duerchkritt hätten.
E Wuert dann zum Bail à loyer: Jo, do hätte mer wierk-
lech dann deen Deckel kënnen aféieren, soudass 
dee Schutz och vill méi breet gewiescht wär. An dann 
huelen ech och dat Urteel, wat den Här Lies virdru 
genannt huet: Dat geet guer net fir Einliegerwohnun-
gen, dat huet nämlech grad d’Cafészëmmere betraff. 
An dat hätte mer kënne reegelen iwwert de Bail à 
loyer, woumat mer och aner Wunnforme ënnerstët-
zen, insbesondere och d’Colocatioun.
Vläicht zu den Hëllefen, déi mer ganz kloer maachen, 
véier Punkten: Éischtens, Transparenz ass erakomm. 
D’Vereinfachung vun de Proceduren, dass och d’Min-
destoccupatiounsdauer derbäikënnt, dat ass eng 
Vereinfachung, wat do déi zéng Joer, d’Quadratmeter-
zuel ... Doduerch, dass mer déi zwee Joer nach kucken, 
gëtt dat fir déi eenzel an, wann Der éierlech sidd, déi 
Stéit, déi ausenanerginn, obschonn se schonn eppes 
kaf hunn ..., beweegt sech och bei zwee, dräi, véier, 
fënnef Joer. An déi zéng Joer hunn e ganz grousse Pro-
blem fir eis Verwaltung duergestallt, fir dann déi dräi 
Suen nach zréckzefroen, déi mer hätte sollen zréck-
froen. An do ass den administrativen Opwand vill méi 
grouss wéi deen Notzen, dee mer kréien.
Mir hunn awer och eppes agefouert, wat ganz wich-
teg ass: Et gëtt en Dëppen. All Bierger hei am Land 
huet 35.000 Euro zegutt, an déi sinn individualiséiert. 
A mir wëssen, grad fir déi Leit, fir déi Stéit ..., oder 
alleinerziehend Mütter, déi jo am Endeffekt déi sinn, 
déi herno am meeschten dorënner leiden, wann eng 
Scheedung ass. Déi Suen an deem Dëppe sinn indivi-
duell deene Persounen zougeordnet, soudass jidder-
een Zougang zu deenen Aiden huet an dann ëmmer 
erëm kann dorop zréckgräifen.
Energeetesch Sanéierung: ganz wichteg! D’Energie
aarmut gi mer heimadder un, well mer maachen en 
Topup vun 100 %. Déi, déi sech ganz ënnen an der 
Akommestabell zréckfannen an déi Proprietär sinn, 
kënne bis 100 % vun deem, wat d’Ëmwelt scho vu Sub-
ventioune gëtt, nach eng Kéier dropgeluecht kréien, 
soudass déi Renovatiounen och da kënne realiséiert 
ginn, well gläichzäiteg Instrumenter gesicht ginn, fir 
déi Virfinanzéierung ze garantéieren, well dat ass jo 
dat, wat schwiereg ass, dass ee Suen an de Grapp hëlt, 
éier een herno eréischt Subventioune kritt. Dofir ass 
dat ganz wichteg, dass dat gemaach gëtt.
Jo, mir hunn e puermol nogebessert. Jo, d’Krisen 
hunn och e puermol nogebessert – awer vun der ne-
gativer Säit hier! Also hu mer missen Upassunge maa-
chen. An déi lescht Upassungen, déi mer gemaach 
hunn, hu mer jo mat deem Konjunkturpak gemaach, 
dee mer elo viru Kuerzem nach festgehalen hunn. Dat 
sinn dräi wichteger, an déi wëll ech nach eng Kéier 
ernimmen:
Jo, d’Einliegerwohnung ass fir mech e wonnerbaart 
Instrument, fir d’Villfalt vun de Wunnenge kënnen 
ze fërderen. An mir sinn eropgaang vun 10.000 op 
20.000.
D’Subvention d’intérêt hu mer och nach eng Kéier an 
d’Luucht gesat.
An dann, ech mengen, awer och déi Prime compensa-
toire conjoncturelle ... Déi Jonk vun de véier grousse 
Parteien hu gefrot: „Jo, de bëllegen Akt, mir hätten 
dee gär vun 30.000 ...“ Mir si jo an d’Luucht gaang 
vun 20.000 ëm 10.000. Dat hate mer jo och diskutéi-
ert an den Assisen. Hei gi mer nach eng Kéier 20.000 
drop, dat heescht, déi Demande, déi do gefrot ginn 
ass vun deene Jonke vu véier grousse Parteien, de 
bëllegen Akt op 50.000 ze erhéijen, ass heimat reali-
séiert.

Mee just: Wat hätte mer de Moment? Dass déi Suen 
natierlech an d’Aktivitéit ginn, dass sech déi Jonk di-
rekt engagéieren an enger VEFA – well d’Präisser fale 
jo elo – an dass de Primo-acquéreur dann och am 
meeschte ka profitéieren. Dofir sinn ech ganz frou, 
dass mer dat konnten esou festleeën an dass mer dat 
och kënnen esou ënnert d’Leit bréngen.
Mir wäerte probéieren, ab dem 1. September, wann 
dat en vigeur geet, eng cibléiert Promotioun ze maa-
chen, fir dass et bei de Leit ukënnt, dass wierklech 
dann och déi Aarbechtsplaze garantéiert sinn, wann 
d’Aktivitéit am Bausecteur kann heimadder deels 
ënnerstëtzt ginn. Et ass een Instrument vu villen an 
dofir sinn ech ganz houfreg, dass Dir mathëlleft, zu-
mindest bei dësem Gesetz.
A wann et mäi lescht Gesetz elo ass, da soen ech en 
décken, fette Merci fir éischtens déi Zesummenaar-
becht. A wann ech elo, jo, wéi gesot, e lescht Gesetz 
unanime och nach gestëmmt kréien, da sinn ech 
ëmsou méi frou. An dofir soen ech schonn elo en dé-
cken, fette Merci!
Plusieurs voix | Très bien!
M. Fernand Etgen, Président | Merci villmools dem 
Här Wunnengsbauminister Henri Kox. D’Diskussioun 
ass elo ofgeschloss.
Mir kommen elo zu der Ofstëmmung iwwert de Pro-
jet de loi 7938. Den Text steet am Document parle-
mentaire 793817. 
Ech wollt Iech drop hiweisen, datt sech dräi Erreurs 
matérielles an den Text ageschlach hunn. Am Artikel 
45 huet een „i“ beim Wuert „bénéficier“ gefeelt an 
am Artikel 48 Paragraf 2 Alinea 2 a Paragraf 8 Alinea 
2 sinn d’Wierder „Ministère du logement“ duerch 
„ministre“ ersat ginn. De Staatsrot ass iwwert dës 
Ännerungen a Kenntnis gesat ginn. Mir stëmmen elo 
iwwert den Text mat dësen Ännerungen of.
Vote sur l’ensemble du projet de loi 7938 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 59 Jo-Stëmmen, kenger Nee-
Stëmm a kenger Abstentioun ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden (par Mme Nancy 
Arendt épouse Kemp), Jean-Marie Halsdorf, Mme Martine 
Hansen, MM. Max Hengel, Aly Kaes (par M. Marc Lies), 
Marc Lies, Mme Elisabeth Margue (par Mme Octavie 
Modert), M. Georges Mischo, Mme Octavie Modert,  
MM. Laurent Mosar, Gilles Roth, Jean-Paul Schaaf, Marc 
Spautz, Serge Wilmes (par M. Georges Mischo), Claude 
Wiseler (par Mme Martine Hansen) et Michel Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann (par 
M. André Bauler), MM. Pim Knaff, Claude Lamberty et  
Mme Lydie Polfer (par Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup (par  
M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.

Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

5. 7880 – Projet de loi sur l’organisation 
de l’Armée luxembourgeoise et modi-
fiant :
1° la loi modifiée communale du 13 décembre 
1988 ;
2° la loi modifiée du 27 juillet 1992 relative à la 
participation du Grand-Duché de Luxembourg à 
des opérations pour le maintien de la paix et 
des opérations de prévention, ainsi que de ges-
tion de crise ;
3° la loi modifiée du 9 décembre 2005 détermi-
nant les conditions et modalités de nomination 
de certains fonctionnaires occupant des fonc-
tions dirigeantes dans les administrations et 
services de l’État ;
4° la loi modifiée du 25 mars 2015 fixant le ré-
gime des traitements et les conditions et moda-
lités d’avancement des fonctionnaires de l’État

Mir kommen elo zum Projet de loi 7880 iwwert d’Ar
méisgesetz. D’Riedezäit ass nom Modell 1 festgeluecht. 
An d’Wuert huet elo d’Madamm Rapportrice vun dë-
sem Projet de loi, déi honorabel Madamm Stéphanie 
Empain. Madamm Empain, Dir hutt d’Wuert.
Rapport de la Commission de la Sécurité intérieure et 
de la Défense
Mme Stéphanie Empain (déi gréng), rapportrice | 
Merci, Här President. Dir Dammen an Dir Hären, Här 
Minister, eis Arméi ass e wichtegen Deel vun eiser Ge-
sellschaft.
M. Fernand Kartheiser (ADR) | Très bien!
(Hilarité)
Mme Stéphanie Empain (déi gréng), rapportrice | 
Duerch déi rezent geopolitesch Revirementer, allem vi-
rop de Krich an der Ukrain, ass d’Bewosstsinn an eiser 
Gesellschaft, dass et wichteg ass, eng Arméi ze hunn, 
geklommen an de Stellewäert vun der Arméi an eiser 
Gesellschaft konnt dovunner och profitéieren.
Dat aktuellt Gesetz iwwert d’Organisation militai-
re staamt awer aus dem Joer 1952, quitte dass et 
entre-temps schonn oft ofgeännert ginn ass. Déi 
lescht gréisser Reform huet am Joer 2007 stattfonnt. 
Ma zënterhier huet sech awer esou munches gedoen 
an eis Arméi muss deementspriechend op nei Féiss 
gestallt ginn, fir hire Missiounen am haitege Kontext 
kënne gerecht ze ginn, sief dat op nationalem Plang, 
wou ëmmer méi op d’Arméi zréckgegraff gëtt – rezent 
Beispiller heifir wieren d’Hëllef vun der Arméi bei den 
Iwwerschwemmungen am Oste vum Land oder och 
logistesche Support wärend der Pandemie –, mee 
virun allem um internationale Plang hu sech d’Tâchë 
multiplizéiert. Hei muss eis Arméi, grad wann ee sech 
eis Effectiver ukuckt, en ëmmer méi breede Spektrum 
u Missiounen ofdecken.
Mir mussen eis awer och virun Aen halen, dass zënter 
2014 eisen Effort de défense quasi verduebelt ginn 
ass. Mee um Niveau vum Personal si mer relativ sta-
bel bliwwen.
(M. Mars Di Bartolomeo prend la présidence.)
Mir wëssen awer all: Wa mer den Effort de défense 
eropschrauwen – oder eropschrauwe mussen –, 
dann ass eng Prekonditioun heifir, dass mer beim 
Rekrutement eng Schëpp bäileeën, well soss kritt 
eis Arméi deen Effort capacitaire op laang Siicht net 

gestemmt. Deementspriechend musse mir der Arméi 
och d’Méiglechkeet ginn, verstäerkt kënne qualifi-
zéiert an héich spezialiséiert Personal unzezéien an 
anzestellen.
Haut stëmme mir e wichtegt Gesetz, dat en neie Kader 
stécht, deen et eiser Arméi soll erlaben, sech fir d’Zu-
kunft anstänneg opzestellen. D’Mesüren, déi an dësem 
Gesetz virgesi sinn, betreffen d’Moderniséierung vum 
legale Kader vun der Arméi, eng Mise à jour vum Rôle 
a vun der Organisatioun vun der Arméi – ënner ane
rem ginn elo och d’Missiounen an den Domäne Cyber 
a Space preziséiert –, eng Restrukturatioun vum État-
major a vum Centre militaire an och eng Ofännerung 
vun den Dispositiounen, déi dat militärescht an dat zi-
villt Personal vun der Arméi betreffen.
Mat dësem Gesetz verfollege mer also d’Zil, d’Karriä-
ren an der Arméi méi attraktiv ze maachen, d’Dauer 
vum Engagement bei de Soldats volontaires ze 
erhéijen, d’Organisatioun vun der Arméi ze updaten 
an d’Sécurité juridique ze stäerken.
Wat d’Attraktivitéit vun de Karriären ubelaangt, do ass 
et de Constat gewiescht, dass eis aktuell Militärkarriä-
ren net all Schoulofschloss couvréieren, dee mer ak-
tuell hunn, keng Première zum Beispill, kee Bachelor. 
An deen anere Constat, dee mer maachen, ass, dass 
den Undeel vu Fraen an der Arméi nach ganz geréng 
ass, well anscheinend fillt sech d’Hallschent vun eiser 
Bevëlkerung bis elo relativ wéineg ugesprach vu Kar-
riärsperspektiven an der Arméi.
Wat mer also mat dësem Gesetz maachen, ass, um 
Niveau vun de Karriären nei Militärkarriären ze scha-
fen an de Karriäre B1, also de Premièren, an A2, de 
Bacheloren. Domat gëtt déi aktuell Kluft, déi mer 
hunn, zougemaach.
Allerdéngs ass et esou, dass dës Introduktioun vun 
zwou neie Karriären et onerlässlech gemaach huet, 
d’Grades militaires vun de Grades de traitement ze 
entkoppelen, schonn eleng well dat jo ëmgedréit be-
deit hätt, dass mer soss hätte missen zwee nei mili-
täresch Graden erfannen. An ech mengen, do hätten 
eis NATO-Partner och e bësselche gestaunt, wa mir 
als klengt Land op eemol mat neie Militärgraden an 
enger Missioun opgetaucht wieren.
An da geet et och drëm … O, esou roueg war et scho 
laang net méi!
M. Fernand Kartheiser (ADR) | Mir si voll konzen-
tréiert.
(Hilarité)
Mme Stéphanie Empain (déi gréng), rapportrice | 
Da geet et och drëm, d’Moderniséierung vum Statut 
vun de Militärkarriären an d’Weeër ze leeden. Hei gëtt 
sech dem Statut général vun de Fonctionnairë rappro-
chéiert, ouni awer ze vergiessen, dass et sech bei der 
Arméi awer trotzdeem ëm eng spezifesch Administra-
tioun handelt, déi Missiounen ze erfëllen huet, déi et 
an anere Ministèren oder Administratiounen esou net 
gëtt.
Dëst justifizéiert deemno och, dass et hei spezifesch 
Reegele muss kënne ginn, notamment fir am Grade 
militaire weiderzekommen. Hei si mer dann och erëm 
beim Punkt vun der Dissociatioun, déi gemaach ginn 
ass tëscht de militäresche Graden an dem Grade de 
traitement. A genee dëst ass e Punkt, dee jo elo déi 
Deeg erëm staark an de Fokus geréckelt ass. Ech 
wäert herno och nach eng Kéier kuerz drop agoen.
Des Weidere gëtt e Contrôle d’honorabilité fir all 
d’Karriären agefouert. An alles an allem hoffe mer 
heimadder also, de Grondsteen ze leeën, fir d’Kar-
riäre bei der Arméi méi attraktiv ze maachen an drop 
ze bauen, dass eng méi grouss Professionaliséierung 

an Expertis och den Image vun der Arméi als Em
ployeur wäert kënne verstäerken.
Da gëtt et och nach Ännerungen um Niveau vun der 
Durée d’engagement vun de Soldats volontaires. An 
do ass et de Constat, dass d’Ausriichtung vun eiser Ar-
méi jo amgaangen ass, sech ze wenden. Mir hunn eis 
laang Zäit op OMP-Missioune konzentréiert, mee mat 
dem Opkomme vun traditionelle Menacen erëm an 
Europa ginn d’Exigenze säitens der NATO och erëm 
méi wäit. Esou ginn déi sougenannte VJTFs – dat si 
Very High Readiness Joint Task Forces – opgestockt, 
an och do muss Lëtzebuerg natierlech säin Deel der-
zou bäidroen.
Mat Bléck an d’Zukunft ass et dann och nach den uge-
kënnegte belsch-lëtzebuergesche Batailloun, deen eis 
e puer Efforte wäert ofréngen, fir och do genuch Leit 
à disposition ze hunn.
Am aktuelle Regimm, do ass et esou, dass déi fräiwël-
leg Zaldoten en Engagement op dräi Joer hunn, mat 
der Méiglechkeet, ëm dräimol ee Joer ze verlängeren. 
Dat ass net ideal, well d’Instruktioun eleng elo scho 
méi laang dauert wéi nach virun enger Zäitchen an 
och méi exigent ginn ass. Bis een d’Leit ausgewielt 
huet a se dann op d’Missioune virbereet huet, bleift 
am Fong geholl net méi vill Zäit, fir se reell nach an 
den Asaz ze bréngen.
Och musse mer eis virun Aen halen, dass OMP-Mis-
siounen, op déi mer eis bis elo eeben ausgeriicht 
haten, ëmmer en Asaz vu véier Méint virgesinn hunn, 
mat engem Training virdru vu 15 Méint, wann ech 
mech net ieren. A wa mer haut kucken, wat déi grad 
ugeschwate VJTF-Missioune bedeiten, da gesi mer 
awer, dass mer do vun enger Period vu ganzer dräi 
Joer schwätzen, wou een d’Leit engagéiere muss. An 
do gesäit een dann, dass schonn eleng duerfir déi 
dräi Joer, déi mer aktuell hunn, net méi duerginn.
Wa mer eis haut mam Vott vun dësem Projet de loi 
d’Méiglechkeet ginn, dës Durée op véier Joer ze héi-
jen, plus der Méiglechkeet, op bis zu fënnef weidere 
Joren ze verlängeren, da schwätze mer elo vu bis zu 
néng Joer, wou een déi Leit effektiv kann halen. Dat 
bedeit dann och, dass mer eis net nëmmen d’Méig-
lechkeet ginn, Leit auszebilden a se da vläicht an eng 
Missioun ze schécken, mee dass mer vun deem In-
vest an déi Leit och méi laang eppes hunn. Et gëtt jo 
kaum soss en anere Beräich, wou ee vill Ressourcen 
an d’Ausbildung vun de Mënsche stécht, fir se da ge-
nee dee Moment erëm zéien ze loossen, wou se am 
Fong geholl op engem gudden Niveau sinn a géifen 
zur Verfügung stoen.
Mat dëser Ännerung hu mer dann och manner Drock 
um Niveau vum zukünftege Rekrutement. Wann een 
zum Beispill muss 360 Persounen op dräi Joer recru-
téieren, da sinn dat 120 Leit pro Joer. Wa mer op véier 
Joer eropginn, da sinn et elo just nach 90 Persounen, 
an domadder gëtt de Rendement also besser an de 
Rekrutement gëtt domadder och vereinfacht.
Ech géif kuerz op d’Aarbechten an der Kommissioun 
ze schwätze kommen. De Projet de loi ass de 7. Sep-
tember 2021 deposéiert ginn. Mir hunn Avise kritt 
vun der Chambre des Fonctionnaires et Employés 
publics am Dezember 2021, vum SPAL, vun der APOL 
(ndlr: Association professionnelle des officiers luxem-
bourgeois) a vum Syvicol, allen dräi Ufank 2022, a 
vun der CNPD den 21. Juli 2022.
Ufank Juli 2022 hu mer de Projet de loi an der Kom-
missioun virgestallt kritt a beschwat. An den 21. Juni 
2022 – dat war, ier de Conseil d’État säin Avis ofginn 
huet – sinn nach eng Rëtsch Amendements gouver-
nementaux un de Conseil d’État geriicht ginn. Et huet 
dunn awer leider nach bis de 6. Juni 2023 gedauert, 
bis mer nach esou just in time fir dës Legislaturperiod 

en Avis vum Conseil d’État virleien haten. De 14. Juli 
hu mer den Avis complémentaire vum Staatsrot kritt, 
an de Rapport hu mer dunn den 18. Juli, also de 
leschten Dënschden, ugeholl.
Ech géif dann hei och kuerz versichen, op den Avis 
vum Staatsrot anzegoen. Dësen huet jo am ganzen 
eng 30 Oppositions formelles beinhalt. Dat war op 
den éischte Bléck jo alt relativ vill, mee et muss een 
dozou soen, dass e gudden Deel vun deenen Oppo-
sitions formelles rekurrent Geschichten zu statu
taresche Froe waren an domadder och eenheetlech 
konnten ecartéiert ginn.
Nom Avis vum Staatsrot ass d’Notioun vun der Hierar-
chie aus dem Text erausgestrach ginn a mer hunn och 
mussen derzou iwwergoen, déi detailléiert Organisa
tioun vun der Arméi an de Gesetzestext ze schreiwen, 
an net méi, esou wéi dat bis ewell de Fall war, dat iw-
wer Règlement grand-ducal ze reegelen, well et sech 
laut eiser Verfassung ëm eng Matière réservée à la 
loi handelt. An dëst war effektiv elo keen esou en ein
fachen Exercice. A mir waren eis an der Kommissioun 
och eens, dass dat keng optimal Léisung ass, well mer 
esou bei all Ofännerung, bei all zukünfteger Ofänne-
rung, zum Beispill, wann d’NATO eis nei Targets géif de-
finéieren, gezwongen wären – a mer wäerte gezwonge 
sinn –, d’Gesetz ofzeänneren. Mir hunn also hei missen 
e Wee fannen, dem Avis vum Staatsrot Rechnung ze 
droen, ouni awer domadder der Arméi hir Flexibilitéit a 
virun allem och hir Reaktivitéit op d’Spill ze setzen.
Änleches gëllt fir d’Opposition formelle vum Staats-
rot bezüglech der Ausbildung vun de Militären, wou 
gefrot ginn ass, dass dës och méi detailléiert misst 
am Gesetzestext festgehale ginn. Och dëst ass keen 
einfachen Exercice gewiescht, well mir als Lëtze
buerg net Här a Meeschter sinn iwwert de Contenu 
an d’Dauer vun der Ausbildung, déi eis Leit jo integral 
am Ausland maachen. An deementspriechend goufe 
weider Indicatiounen iwwert de Volume an iwwert 
d’Dauer vun der Ausbildung an den Text integréiert, 
ouni awer exhaustiv an de leschten Detail ze goen.
Da gouf et och Opposition-formellen zum Sujet vun der 
Honorabilitéit an um Niveau vun de Froen zum Avance-
ment an de Graden, déi elo och hu misse vum Règle-
ment grand-ducal eriwwer an d’Gesetz agedroe ginn. 
An do si mer da bei de Froe ronderëm d’Konditioune 
fir en Avancement. An hei geet et notamment ëm 
d’Evaluatioun vun de beruffleche Kompetenzen, den 
eethesche Valeuren an der physescher Konditioun. An 
et ass jo besonnesch dat, wat elo relativ haart säitens 
der CGFP an och dem SPAL ugeprangert gëtt, dass 
esou Evaluatiounen iwwerhaapt stattfannen, well am 
Rescht vun der Fonction publique esou Evaluatioune 
mam neie Gehälteraccord eigentlech ofgeschaaft gi 
sinn. Si drécken och d’Suerg aus, dass dëst en Impakt 
op d’Karriäre vun de concernéierte Leit kéint hunn, a 
fannen et net gerecht, dass just an der Arméi nach Eva-
luatioune solle stattfannen.
Wéi de Minister eis an der Kommissioun informéiert 
huet, ass doropshi versicht ginn, de Gewerkschaften 
all Sécherheeten op dësem Punkt ze ginn, fir kloer-
zemaachen, dass heimadder de Gehälteraccord net 
a Fro gestallt gëtt, well, wéi ugangs erläutert, den 
Avancement an de militäresche Karriären, fir deen 
dës Evaluatiounen eebe stattfannen, entkoppelt ass 
vum Avancement op der Gehaltsskala.
An deem Sënn hunn ech och a mengem schrëftleche 
Rapport e Passus zu deem Punkt ergänzt, fir dëst och 
am Rapport néiergeschriwwen ze hunn. Doran ass 
och preziséiert, dass sech d’Regierung un hiert Ver-
sprieche wäert halen, heizou Prezisiounen an den Ex-
posé des motifs vum Projet de loi iwwert de Punkt 10 
vum Accord salarial an der Fonction publique ze 

setzen. An dëse Projet de loi wäert dann och deem-
nächst deposéiert ginn.
An deem selwechten Esprit hunn ech der Kommissioun 
eng Motioun virgeluecht gehat, déi d’Regierung genee 
zu deem Punkt och soll an d’Flicht huelen, hirem Ver-
spriechen op deem Punkt nozekommen. Dat heescht, 
hei ass déi Motioun, déi eebe seet, dass den aktuelle 
Système d’appréciation en „dispositif spécifique au ré-
gime militaire et exclusivement applicable au sein de 
l’Armée“ ass an dass dee System net kéint interpretéi-
ert ginn als entgéintgesat zum Accord salarial an der 
Fonction publique an dass de Minister sech sollt en-
gagéieren, e „bilan annuel“ ze maache vum „dispositif 
d’avancement en grades militaires tel que prévu par le 
projet de loi 7880 pendant une durée de cinq ans“.
Voilà, an dann hunn ënnerschriwwen dës Motioun 
d’Kolleege vun der DP, vun der LSAP an d’Madamm 
Oberweis fir déi Lénk an den Här Roy Reding huet 
déi och matënnerschriwwen. Ech wär natierlech frou, 
wann anerer se och nach kéinte matdroen.
Ech deposéieren Iech dann d’Motioun.
Motion 1
La Chambre des Députés,
– vu l’accord salarial signé entre le Gouvernement et la 
CGFP le 9 décembre 2022 qui prévoit l’abolition du système 
d’appréciation, sauf à l’égard des fonctionnaires stagiaires 
ainsi que des employés de l’État en période d’initiation, 
avec effet au 1er janvier 2023 ;
– vu le projet de loi 7880 sur l’organisation de l’Armée lu
xembourgeoise et modifiant :
1° la loi modifiée communale du 13 décembre 1988 ;
2° la loi modifiée du 27 juillet 1992 relative à la participa-
tion du Grand-Duché de Luxembourg à des opérations 
pour le maintien de la paix et des opérations de prévention, 
ainsi que de gestion de crise ;
3° la loi modifiée du 9 décembre 2005 déterminant les 
conditions et modalités de nomination de certains fonction-
naires occupant des fonctions dirigeantes dans les admi-
nistrations et services de l’État ;
4° la loi modifiée du 25 mars 2015 fixant le régime des trai-
tements et les conditions et modalités d’avancement des 
fonctionnaires de l’État qui lie l’avancement en grades mili-
taires aux trois (3) critères suivants : délais d’ancienneté 
(1), conditions de formation continue (2) et qualités profes-
sionnelles, éthiques et physiques qui feront l’objet d’une ap-
préciation (3) ;
– considérant que les grades militaires sont dissociés des 
grades de traitement et que cette appréciation des qualités 
précitées n’a aucune incidence sur les avancements en trai-
tement et ne permet pas de déclencher la procédure d’amé-
lioration des performances professionnelles ;
– considérant par conséquent que l’accord salarial n’est 
aucunement affecté par le dispositif décrit ci-dessus ;
– considérant par ailleurs qu’il s’agit d’un système exclusi-
vement applicable aux militaires de carrière (officiers, sous-
officiers et caporaux) au sein de l’Armée luxembourgeoise, 
qui existe dans toutes les autres forces armées au sein de 
l’Union européenne et de l’OTAN et vise à préparer au 
mieux les militaires aux responsabilités inhérentes aux pro-
chains grades militaires,
invite le Gouvernement
– à considérer ce système d’appréciation comme un dispo-
sitif spécifique au régime militaire et exclusivement appli-
cable au sein de l’Armée ;
– à retenir que ce système ne saurait être interprété comme 
allant à l’encontre de l’accord salarial et du régime général 
en vigueur au sein de la Fonction publique ;
– à insérer les précisions indiquées aux deux tirets ci-avant 
dans l’exposé des motifs du futur projet de loi qui sera 

déposé en vue de la mise en œuvre du point 10 de l’accord 
salarial du 9 décembre 2022 ;
– à s’engager à ce que le Ministre de la Défense dresse un 
bilan annuel du dispositif d’avancement en grades mili-
taires tel que prévu par le projet de loi 7880 pendant une 
durée de 5 ans ;
– à mandater le Ministre de la Défense à analyser la faisa-
bilité de transférer le dispositif instauré par l’article 32 dans 
un instrument juridique distinct du projet de loi 7880.
(s.) Stéphanie Empain, Gilles Baum, Gusty Graas, Lydia 
Mutsch, Nathalie Oberweis, Roy Reding.
M. Mars Di Bartolomeo, Président de séance | Merci.
Mme Stéphanie Empain (déi gréng), rapportrice | 
Trotz all den Zousécherungen, wéi gesot, an de Ge-
spréicher mat der Regierung, mat der Motioun, déi 
mer ugekënnegt haten, dem Fait, dass mer e Passus an 
de Rapport geschriwwen hunn, konnten d’Partner aus 
der CGFP an dem SPAL leider net iwwerzeegt ginn, a 
mir mussen dat esou zur Kenntnis huelen. Säitens der 
Regierung an och der Majoritéit vun der Kommissioun 
bleift awer de Constat, dass eng Arméi net gläichzestel-
len ass mam Rescht vun der Fonction publique.
Et gëtt gutt Grënn, wisou an enger Arméi en Evalua
tiounssystem wichteg, jo souguer iwwerliewenswichteg 
ass. Eng Arméi muss Kompetenze kënnen evaluéieren. 
Et ass net egal, wiem een d’Responsabilitéit gëtt, Leit 
ze kommandéieren. Do muss ee sech scho sécher sinn, 
dass deen- oder datjéinegt där Tâche gerecht gëtt, 
souwuel wat seng eethesch Valeuren, seng berufflech 
Kompetenze wéi och seng kierperlech Fitness ube-
laangt. De Generol Thull huet an engem rezenten Inter-
view relativ däitlech gemaach, wisou et enorm wichteg 
ass, dass och eethesch Valeure gekuckt ginn.
Une voix | Très bien!
Mme Stéphanie Empain (déi gréng), rapportrice | 
Wann ee Cheffen huet, déi keng Eethik hunn, da sinn 
dat Leit, déi een net kann als Chef de file an den Asaz 
schécken. Hien huet d’Beispill vu Butscha genannt, 
wou direkt eng ganz Rei vu Krichsverbrieche stattfonnt 
hunn, eebe just well do Cheffen ënnerwee waren, déi 
keng eethesch Valeuren hunn. Mee och méi allgemeng 
sinn eis Militären déi Leit, déi hei mat Waffen ekipéiert 
sinn. Do ass et, mengen ech, net ze vill verlaangt, wann 
een am Virfeld alles mécht, fir sécherzestellen, dass do 
keng Derapagë geschéien. Och de Volet physique ass 
wichteg. Et muss een an enger gudder physescher 
Konditioun sinn, fir och ënner schwierege Konditiou-
nen a Situatiounen duerzehalen.
Déi Krittären déngen also als Garantie, fir esou gutt 
wéi méiglech d’Liewen an d’Sécherheet vun eise Leit 
ze schützen. An ech si ganz frou, dass sech hei awer 
och nach aner Stëmme vun zwou anere Gewerk-
schaften zu Wuert gemellt hunn. Mir hunn all als De
putéiert an de leschten Deeg d’Stellungname vun der 
Gewerkschaft vun den Offizéier wéi och vun der Ge-
werkschaft vun den Ënneroffizéier geschéckt kritt, an 
ech wéilt och hinne Merci soen, dass si hire Point de 
vue matabruecht hunn.
Une voix | Très bien!
Mme Stéphanie Empain (déi gréng), rapportrice | 
Béid hunn eis de Message mat op de Wee ginn, dass 
dëse Projet de loi wichteg a primordial ass, fir eiser 
Arméi d’Méiglechkeet ze ginn, sech der haiteger Rea-
litéit unzepassen. Wat d’Appreciatiounen ubelaangt, 
soen alle béid, dass e Bewäertungssystem an der Ar-
méi näischt Neies ass an dass dëst och an allen ane
ren NATO-Arméien esou gehandhaabt gëtt.
Esou seet eis d’Offizéieschgewerkschaft, dass d’Offi
zéier hannert dem militäresche Bewäertungs-
system stinn an dass deen näischt mam Système 

d’appréciation vun der Fonction publique ze dinn 
huet, mee spezifesch op de Besoin vun enger Arméi 
ugepasst ass, mat der Aschränkung – an dat contraire 
zu anere Länner –, dass d’Bewäertung keen Impakt 
op d’Traitementsgesetz an domat op de Salaire vum 
Militär huet.
D’Gewerkschaft vun den Ënneroffizéier bekräftegt dëst 
och a weist drop hin, dass dës Bewäertung e reng ope-
rationellen Hannergrond huet. An dëser Gewerkschaft 
kann ee jo, mengen ech, net ënnerstellen, se géif just 
d’Stëmme vun „deenen douewe“ reflektéieren. Si re-
presentéiert ëmmerhin och iwwert d’Hallschent vun 
den Ënneroffizéier.
Als Rapportrice vun dësem Gesetz kann ech just soen, 
dass mir zënter Méint a Joren och an der Kommis
sioun de Message mat op de Wee kréien, dass déi 
ganz grouss Majoritéit vun de Männer a Fraen an der 
Arméi scho laang drop waarden, endlech dësen neie 
Kader kënnen ze kréien an dass dësen Text am Inte
ressi vun allen an der Arméi ass.
Dësen Text ass dat, wat eis Arméi brauch, fir strukturell 
weiderzekommen. Elo kann een et natierlech schued 
fannen, dass op der leschter Ligne droite elo nach ver-
sicht gëtt, e schlecht Liicht op all déi Bestriewungen ze 
werfen, mee et bleift de Fait, dass d’Majoritéit vun der 
Defensekommissioun der Meenung ass, dass mer hei 
e gudden Text virleien hunn, deen am Interessi vun de 
Leit an der Arméi ass, net just, well en en anstännege 
Kader schaaft, fir operativ ze sinn, mee och, well den 
Text alles drusetzt, d’Sécherheet vun deene Leit ze ga-
rantéieren, déi mir a Missioune schécken.
Och mir heibannen hunn eng Responsabilitéit fir déi 
Leit, déi eis Sécherheet zu hirem Beruff gemaach 
hunn, an et wier net verantwortlech, wa mer op Eva-
luatioune géife verzichten.
Une voix | Très bien!
Mme Stéphanie Empain (déi gréng), rapportrice | 
Géife mir der Demande no engem Ofschafe vun den 
Evaluatiounen nokommen, da géif dat bedeiten, dass 
an Zukunft just nach den Alter géif doriwwer ent-
scheeden, ob een Ofzeeche bäikritt oder net, an dat 
wier verantwortungslos.
Une voix | Très bien!
Mme Stéphanie Empain (déi gréng), rapportrice | 
An domadder ginn ech natierlech ganz gären den Ac-
cord vun der grénger Fraktioun.
Une voix | Très bien!
Mme Stéphanie Empain (déi gréng), rapportrice | 
Ech géif allerdéngs dervunner profitéieren, wann Der 
mer nach 20 Sekonnen zougestitt, Här President, vu 
dass et déi lescht Sëtzung ass vun dëser Kommissioun, 
fir jidderengem Merci ze soen an der Kommissioun, 
deen de près ou de loin matgeschafft huet, an de Mi-
nistèren, an der Arméi. Dir waart ëmmer hëllefsbereet, 
ëmmer à disposition. An un Iech, Här Minister: Dir hutt 
mat vill Courage an Tatendrang an enger turbulenter 
Zäit fënnef Schëppe bäigeluecht. Ech mengen, Dir hutt 
dësem Ressort en neien, grénge Stempel opgedréckt, 
an et war mer eng Freed an eng Éier, dës Kommis
sioun mat Iech als Minister kënnen ze presidéieren.
Ech soen Iech alleguerte Merci.
Plusieurs voix | Très bien!
M. Mars Di Bartolomeo, Président de séance | Merci 
och.
An d’Wuert huet elo direkt d’Madamm Diane Adehm.
Discussion générale
Mme Diane Adehm (CSV) | Här President, mir dis-
kutéieren haut iwwer e Gesetzesprojet, deen der 

Lëtzebuerger Arméi e komplett neit Kadergesetz gëtt. 
Dëst ass wichteg, well dat Arméigesetz, dat bis elo en 
vigueur war, staamt aus dem Joer 1952 a gouf iwwert 
déi lescht 70 Joer eng 60-mol ugepasst, an dat ass net 
näischt.
Haut ass d’Welt eng aner wéi 1952. Deemools ware 
mir no engem Weltkrich, an dëst Gesetz huet en Ar-
rêté grand-ducal aus dem Joer 1944 ofgeléist.
An der Regierungserklärung vun 2013 vun der ak
tueller Regierung war virgesinn, dass d’Arméigesetz 
sollt iwwerschafft ginn. Schlussendlech gouf d’Ge-
setz komplett nei geschriwwen op der leschter Ligne 
droite vun der aktueller Regierung an haut diskutéie-
ren a stëmme mer iwwert dëse Gesetzesprojet of.
Virun zwee Joer gouf de Gesetzesprojet deposéiert, am 
September 2021. Deemools gouf nach net vum Ukrain-
Krich geschwat, engem Krich, dee bal virun eiser 
Hausdier ass. An awer hat Russland schonn d’Krim an-
nexéiert. Et gouf Zivillkricher a Libyen a Syrien. An hei 
an Europa hu mir terroristesch Attentater an England 
huet decidéiert, d’Europäesch Unioun ze verloossen.
Et koumen awer och ëmmer nei Geforen, och am 
Cyberberäich. Déi sougenannte „Big Data“ kënne 
geklaut oder manipuléiert ginn. Et gëtt och ëmmer 
méi ëm Ressourcë gekämpft, ëm landwirtschaftlech 
Flächen, ëm den Zougang zum Waasser respektiv ëm 
Waasser tel quel. Hei spillt de Klimawandel eng net 
onwichteg Roll.
An der internationaler Politick hu mir mat ëmmer méi 
protektionistesche Politiker ze dinn. An och an der 
NATO ass net alles am Botter, wéi een esou schéi seet. 
A mir als Lëtzebuerg mussen an dësem schwieregen 
internationalen Ëmfeld kucken, ze bestoen an net op 
d’Säit gedréckt ze ginn. A mir haten zu gudder Lescht 
och nach de Coronavirus, géint dee weltwäit uge-
kämpft ginn ass.
An d’Lëtzebuerger Arméi muss all dës Erausfuerde-
runge meeschteren. A mir brauche keng Kristallku-
gel, fir ze wëssen, dass dës Erausfuerderungen an 
Zukunft net wäerten ofhuelen. Dofir ass et wichteg, 
dass eis Arméi de richtege Kader gesat kritt. An dat 
maache mir mam Gesetzesprojet, iwwert dee mir 
haut ofstëmme wäerten.
Här President, eis Arméi ass an de leschte Joren net 
stoe bliwwen. Si huet sech weiderentwéckelt a stellt 
sech all Dag neien Erausfuerderungen an engem ëm-
mer méi schwieregen Ëmfeld. Si soll laut dem Geset-
zesprojet an de Beräicher Terre, Air, Cyberespace an 
Espace täteg sinn. Op nationalem Plang sinn hir Mis
sioune kloer ëmrass: Si soll eist Land verteidegen. Si 
soll vital Beräicher a kritesch Infrastrukture schützen. Si 
soll am Fall vu Katastrophen oder och anere wichtege 
Missiounen de Staat ënnerstëtzen. Si soll Munitiou-
nen, déi op eisem Territoire fonnt ginn, ewechhuelen 
an zerstéieren. A si soll déi fräiwëlleg Zaldoten op Aar-
bechtsplazen am ëffentlechen a private Secteur virbe-
reeden.
Op internationalem Plang huet d’Arméi och wichteg 
Missiounen ze erfëllen: Si soll am Kader vun all den 
internationalen Organisatiounen, vun deenen eist 
Land Member ass, hëllefen, d’Sécherheet an d’Ver-
deedegung ze garantéieren. Si soll u multilateralen 
a bilateralen Operatiounen deelhuelen. Si soll un de 
sougenannten „Opérations de maintien de la paix“ 
an der Gestion de crise deelhuelen, esou wéi se am 
Gesetz vun 1992 virgesi sinn. A si soll hëllefe bei der 
Kontroll vun den internationalen Traitéen, déi Lëtze-
buerg ënnerschriwwen huet.
Fir all dës Missioune kënnen ze erfëllen, brauch 
d’Lëtzebuerger Arméi net nëmme genuch Personal, 
mee dëst Personal muss och gutt ausgebilt sinn. A fir 

dat néidegt Personal ze kréien, muss d’Arméi attraktiv 
sinn.
Här President, de Gesetzesprojet gesäit verschidde 
Punkte vir, fir dass eis Lëtzebuerger Arméi méi attrak
tiv gëtt. D’Schafe vun neie Karriären an der Arméi ass 
een dovunner. Mat dem Gesetzesprojet ginn elo end-
lech zwou nei Karriären an der Arméi ageféiert, näm-
lech d’B1-Karriär, also fir d’Leit mat engem Bac oder 
enger Première, respektiv d’A2-Karriär fir Leit mat 
engem Bachelor.
Als CSV begréisse mir, dass dës nei Karriären och elo 
bei der Arméi agefouert ginn. Bis elo goufe Leit, déi 
eng Première haten, just an enger C-Karriär agestallt. 
Dës Leit hu sech also gutt iwwerluecht, ob si solle bei 
d’Arméi goen oder net awer en anere professionelle 
Wee aschloe sollen, wou se hir Diplomer bezuelt 
kréien.
Des Weidere sollen an Zukunft och Leit mat engem 
Bachelor agestallt ginn, déi duerno hire Master an 
der Arméi maache kënnen an esou an d’A1-Karriär 
kommen. Dëst soll dann de Recrutement semi-direct 
ginn.
Och Leit mat engem Bac ginn agestallt a si kënnen 
dann eng Formatioun maachen, déi vun der Arméi 
gebraucht gëtt.
Als CSV begréisse mir, dass d’Karriären A2 a B elo an 
der Arméi ageféiert ginn.
E weidere Punkt sinn déi besteeënd Karriären, déi 
ugepasst a moderniséiert ginn. De Gesetzesprojet 
gesäit vir, dass de Statut vum Fonctionnaire méi no 
soll un d’Arméi erubruecht ginn. Ee vun de Punkten 
an dësem Kontext ass, dass d’Militärgrade solle sepa-
rat gekuckt gi par rapport zu de Gehältergraden. Am 
Gesetzesprojet ass am Artikel 24 Paragraf 4 virgesinn, 
dass d’Avancementer an de Militärgrade sollen un 
eng Appreciatioun vun de „qualités professionnelles, 
éthiques et physiques“ gebonne ginn. Den Artikel 32 
detailléiert dës Appreciatioun. Den Artikel 32 ass am 
Kader vun de Regierungsamendementer an de Ge-
setzesprojet erakomm. E war net am ursprénglechen 
Text dran.
Mee den Artikel 32 seet awer och, dass d’Modalitéite 
wéi eeben d’Qualités professionnelles, éthiques et 
sportives sollen a groussherzogleche Reglementer 
festgehale ginn. Duerfir wéilt ech vum Minister wës-
sen, ob dës Reglementer scho virleien oder nach net. 
Wie gëtt oder gouf an d’Ausaarbechtung vun dëse Re-
glementer agebonnen?
Dësen Artikel 32 huet an de leschten Deeg fir ganz 
vill Diskussiounen an Opreegung bei eis am Land 
gesuergt. D’lescht Woch huet d’CGFP e Communiqué 
gemaach, an deem si der Regierung virgehäit, hiert 
Wuert net ze halen. De Bewäertungssystem wier am 
Accord salarial vum leschten Dezember ofgeschaf 
ginn an elo kéim e mat dem neien Arméisgesetz 
duerch d’Hannerdier erëm eran.
En Dënschdeg de Moie war de President vum SPAL 
um 10 op 8 um Radio. A laut him stéisst de SPAL sech 
um Artikel 32 mam Bewäertungssystem a si hätte gä-
ren dëse Bewäertungssystem ganz aus dem Gesetzes-
text eraus.
Als Parlamentarier si mir de leschten Dënschdeg vun 
der Associatioun vun den Offizéiere kontaktéiert ginn, 
déi eis gesot hunn, dass si hannert dësem Artikel 
stinn. Interessanterweis steet ënnert dem Mail vun 
der Associatioun vun den Offizéieren awer och, dass 
si bei der CGFP affiliéiert sinn. Si weisen och nach eng 
Kéier drop hin, dass dës Bewäertung keen Afloss op 
d’Gehalt vun engem Militär huet.

Den Dag drop si mir vun de Lëtzebuerger Ënneroffi-
zéier kontaktéiert ginn. Si sinn, wéi gesot, d’Personal-
vertriedung vun den Ënneroffizéier an der Arméi. Och 
si sti fir de Bewäertungssystem, well deen an hiren 
Ae wichteg ass, fir déi richteg Leit fir dat militärescht 
Fonctionnement ze fannen. Si weisen och drop hin, 
dass an der Lëtzebuerger Arméi zënter de 70er-Joren 
e Bewäertungssystem fonctionéiert an dass dee kee 
finanziellen Impakt huet, mee just en operationellen 
Hannergrond.
Och de Minister Bausch huet reagéiert an hien huet 
selbstverständlech säi Gesetzesprojet verteidegt.
A schlussendlech war dann haut de Moien och nach 
eng Kéier de Generol Steve Thull um 100,7, fir sech 
nach eng Kéier zum Gesetzesprojet ze äusseren an en 
och ze verteidegen.
Als CSV fanne mir et schued, dass d’Regierung hei 
probéiert, esou séier wéi méiglech e Gesetzesprojet 
duerchzedrécken, ouni vill doriwwer ze diskutéieren, 
och net an der Chamber. Mee zu dësem Punkt kom-
men ech nach méi zum Schluss vu menger Ried.
Mir hunn als Chamber eng Motioun vun der Majori-
téit virgeluecht kritt, déi d’Madamm Empain deposéi-
ert huet mam Hiweis, dass alles, wat an der Motioun 
stéing, esou mat der CGFP ofgekläert wier. Mir ware 
bei dëse Gespréicher net derbäi, mee mir hunn awer 
eng aner Klack héieren.
Här President, fir eis als CSV gëtt et an dësen Diskus
siounen ee wichtege Punkt, an deen ass: „pacta sunt 
servanda“. Fir eis Positioun ze ënnermaueren, froe mir 
e Vote séparé iwwert den Artikel 32. An ech deposéie-
ren och eng Motioun, fir d’Regierung opzefuerderen, 
den Accord salarial vum 9. Dezember 2022 an haapt-
sächlech de Punkt 10 dovunner ze respektéieren.
Motion 2
La Chambre des Députés,
– considérant l’accord salarial entre le Gouvernement et la 
Confédération générale de la fonction publique (CGFP) du 9 
décembre 2022 ainsi que son point 10 libellé comme suit : 
« Le système d’appréciation sera aboli avec effet au 1er jan-
vier 2023. Toutefois, ce système sera maintenu pour les 
fonctionnaires stagiaires et les employés de l’État en pério- 
de d’initiation. (...) » ;
– considérant le projet de loi N. 7880 sur l’organisation de 
l’Armée luxembourgeoise,
invite le Gouvernement
– à respecter rigoureusement l’esprit et la lettre de l’accord 
salarial du 9 décembre 2022 en général et de son point 10 
en particulier.
(s.) Diane Adehm, Nancy Arendt épouse Kemp, Léon 
Gloden, Jean-Marie Halsdorf, Georges Mischo.
(Mme Diane Adehm dépose une demande de vote séparé 
sur l’article 32 du projet de loi 7880.)
Här President, ech wéilt da weiderfuere mat mengen 
Iwwerleeungen an ech kommen zum Kommissione-
ment. Dëse besteet doranner, dass Spezialisten aus 
dem ziville Secteur kënne bei d’Militär bäigesat ginn 
an dass dës Leit keng komplett militäresch Ausbil-
dung mussen hunn. Dëst kënnen och Leit aus engem 
EU-Staat sinn, déi de Statut vum Employé de l’État 
hunn. Dëst ass awer just fir eng spezifesch Missioun 
an eng beschränkten Dauer. Als CSV begréisse mir 
och dëse Punkt.
De Service volontaire gëtt vun dräi op véier Joer erop-
gesat. D’Arméi brauch fräiwëlleg Zaldoten. D’Mis-
sioune vum Maintien de la paix ginn net manner. 
D’Arméi muss ëmmer méi oft bei Krisen oder Natur-
katastrophen intervenéieren an och um Niveau vun 
der NATO gëtt ëmmer méi vun eis verlaangt. Esou 

muss d’Arméi am Kader vum Reconnaissancebatail-
loun, dee gemeinsam mat der Belsch soll opgestallt 
ginn, bis 2030 375 Zaldoten zur Verfügung stellen. 
Duerfir brauch d’Arméi iwwerall gutt ausgebilte Leit. 
Och d’Basisformatioun vun den Zaldote gëtt ëmmer 
méi laang a méi komplex, wat erkläert, dass et Sënn 
mécht, dass, wann d’fräiwëlleg Zaldoten dann end-
lech ausgebilt sinn, si och eng gewëssen Zäit bei der 
Arméi bleiwen. En revanche gëtt d’Phase de reconver-
sion verlängert vun 12 op 18 Méint.
Wann ee weess, dass d’Dauer vun engem Engage-
ment an engem taktesche Gruppement vun der NATO 
36 Méint dauert, da mécht et an eisen Aen absolutt 
Sënn, d’Dauer vum fräiwëllegen Engagement bei der 
Arméi op véier Joer eropzesetzen. Duerno kann den 
Zaldot sech nach eng Kéier fräiwëlleg fir maximal 
fënnef Joer engagéieren. Mir begréissen als CSV dës 
Neierung.
D’Organisatioun vun der Arméi gëtt och ugepasst. De 
Gesetzesprojet definéiert kloer, dass d’Arméi aus dem 
État-major mat sengen Divisioune besteet an aus 
dem Corps, den Truppen. Et ass kloer definéiert, wat 
a wéi enger Divisioun dran ass a vu wiem dës Divi
siounen dirigéiert ginn. An et gëtt definéiert, wéi eng 
Unitéiten a Servicer et bei den Truppe gëtt a wie se 
leet. An deem Kontext gëtt och d’Sportssektioun ent-
weeder un eng Unitéit oder wéi de Service déminage 
un en anere Service ganz kloer am Organigramm rat-
tachéiert. Als CSV begréisse mir, dass d’Organisatioun 
vun der Arméi elo kloer definéiert ass.
D’Honorabilitéit vun de Kandidaten, déi bei d’Arméi 
goe wëllen, gëtt och kontrolléiert a kritt mat dësem 
Text eng legal Basis. Als CSV si mir frou, dass dat kloer 
am Gesetz gereegelt gëtt an och, wéi eng Recours-
méiglechkeeten e Kandidat huet, falls e sollt op dëser 
Basis refuséiert ginn.
Mir begréissen och als CSV, dass an Zukunft Tester 
kënne gemaach ginn, fir psychoaktiv Substanze bei 
de Leit ze depistéieren. D’Arméi huet eng ganz be-
sonnesch Missioun an den eenzelnen Zaldot huet eng 
grouss Verantwortung. Duerfir ass dësen Test an eisen 
Ae gerechtfertegt – fir net ze soen en absolutte Muss.
Komme mer bei d’Prime d’opérationnalité militaire. 
Dës Primm gëtt mam Gesetzesprojet, iwwert dee mer 
haut diskutéieren, agefouert. Et ass eng Prime non 
pensionnable vun 20 Punkten. Si geet awer just un 
d’Leit vun der Arméi aus de Gehälterkategorien A a B 
an de Graden F16 an F17.
M. François Bausch, Ministre de la Défense | Déi 
aner hu se schonn, Madamm Adehm.
Mme Diane Adehm (CSV) | Jo, si gëtt agefouert ... 
Waart, Här Bausch, ech sinn nach net fäerdeg. Net 
esou ongedëlleg!
(Hilarité)
Si gëtt agefouert just fir dës Karriären, well 2007 
d’Prime militaire vun de betraffene Leit vu 35 op 15 
Punkten erofgaange war. D’Leit aus de Karriären C1 
an C2 kréien awer nach ëmmer eng Prime militaire vu 
35 Punkten.
Fir dës Prime d’opérationnalité militaire ze kréien, 
mussen d’Leit awer physesch, medezinnesch a 
professionell Tester bestoen. Vu dass ech kee Spezia-
list am Sujet sinn, erlaben ech mer awer d’Fro un de 
Minister, firwat net einfach d’Prime militaire vun dëse 
Karriären erëm op 35 Punkten eropgesat ginn ass, 
esou wéi dat och de Fall fir déi aner Karriären ass. Fir-
wat musse mer hei eng nei Primm aféieren?
En anere Punkt, op deen ech och wéilt agoen, ass den 
Artikel 109 vum Gesetzesprojet. Dësen Artikel gesäit 
vir, dass d’Militaires de carrière an Zukunft kënne 

Member vun engem Gemengerot ginn. Kann den 
Här Minister eis erklären, wat d’Grënn sinn, fir dës 
Inkompatibilitéit opzehiewen? A firwat gëtt dat am 
Arméisgesetz gereegelt an net, esou wéi de Syvicol 
et a sengem Avis, iwwert dee mer iwwregens och net 
an der Kommissioun geschwat hunn, freet, am Kader 
vun der Revisioun vun der Loi communale? Ass an 
Zukunft, Här Minister, virgesinn, dass d’Militaires de 
carrière och eventuell kënnen en nationaalt Mandat 
unhuelen?
Här President, Dir héiert, mir hunn awer nach déi eng 
oder aner Fro zu dësem Gesetzesprojet. Mir stëmmen 
de Gesetzesprojet awer mat, well e fir eis an déi rich-
teg Richtung geet. D’Arméi brauch en anstännege 
gesetzleche Kader, mee ech wéilt awer nach e puer 
Wuert zur Aart a Weis soen, wéi bei dësem Gesetzes-
projet geschafft ginn ass.
De Gesetzesprojet ass am Dezember 2021 deposéiert 
ginn. Et sinn eng ganz Rëtsch Avise komm. Am Juni 
2022 huet d’Regierung Amendements gouvernemen-
taux bei de Staatsrot ginn. Als CSV hu mir gefrot, fir 
de Gesetzesprojet zumindest emol eng Kéier virge-
stallt ze kréien.
Une voix | Très bien!
(Interruption)
Mme Diane Adehm (CSV) | Dat war dunn den 8. Juli 
2022 de Fall. Bis haut läit eis awer nach ëmmer kee 
Procès-verbal vun dëser Reunioun vir. Mir si frou … 
Dat ass net Är Schold, Här Minister, dat ass d’Verwal-
tung vun der Chamber, déi do net nokomm ass. Mir 
sinn awer frou, dass mer dank der Madamm Empain 
awer zumindest d’PowerPoint-Presentatioun kritt 
hunn, déi Är Leit eis deemools an der Kommissioun 
virgestallt hunn.
De 6. Juni dëst Joer, also virun engem gudde Mount, 
koum dann den Avis vum Staatsrot. De 26. Juni mécht 
d’Regierung weider Amendementer. Bis dohinner 
ass d’Chamberkommissioun nach ëmmer net mata-
gebonne ginn. Mir hu keng Erklärung kritt, mir hu 
keen Avis gekuckt, näischt! An dunn huet et op eemol 
misse séier goen.
Den 10. Juli kréie mir an der zoustänneger Chamber-
kommissioun den Avis vum Staatsrot virgestallt an déi 
zweet Serie un Amendementer vun der Regierung. De 
14. Juli kënnt den zweeten Avis vum Staatsrot, deen 
den 18. Juli gekuckt gëtt, an de Rapport iwwert dëse 
Gesetzesprojet gëtt an der selwechter Sitzung uge-
holl.
Mir hunn nach ëmmer keng PVe vun der Kommis
sioun virleien. Mir hunn och keen Avis an der Kom-
missioun gekuckt, ausser déi vum Staatsrot. Ech froe 
mech mëttlerweil, firwat iwwerhaapt nach Avisen zu 
Gesetzesprojeten ugefrot ginn, wa se systematesch 
an de Kommissiounen ignoréiert ginn, et sief, d’Op-
positioun stellt Froen derzou.
Eng Lecture article par article vun de Gesetzespro-
jeten, wéi et an der Vergaangenheet hei am Haus 
Usus war, gëtt et net méi. Hei hunn d’Deputéiert sech 
alleguerten an d’Texter abruecht an et gouf am In-
terêt vum Bierger zesummegeschafft, fir déi bescht-
méiglech Texter ze kréien. A jo, dann huet et eeben 
heiansdo e bësse méi laang gedauert. Mee d’Texter 
waren awer wéinstens duerchdiskutéiert, iwwer-
schafft ginn a mir haten d’Avisen alleguerte gekuckt.
M. Dan Kersch (LSAP) | Fréier war alles besser!
Mme Diane Adehm (CSV) | Mëttlerweil ... Jo, Här 
Kersch, fréier war munches besser! Net alles, mee 
munches.
(Interruption)
Mee mëttlerweil gëtt hei am Haus jo just nach alles 
duerchgedréckt!

M. Mars Di Bartolomeo, Président de séance | Wann
echgelift, adresséiert Iech un d’Chamber!
Mme Diane Adehm (CSV) | Stéchwuert 31:29.
Mir hunn hei am Haus alt dräi Kommissioune gläich-
zäiteg. Bis haut hunn ech et nach net erauskritt, fir 
mech ze klonen, fir kënne gläichzäiteg an dräi ver-
schiddene Kommissiounen ze sinn.
Plusieurs voix | Très bien!
Mme Diane Adehm (CSV) | An da schwätze mer 
nach net vun enger seriöser Virbereedung. Och en 
Oppositiounsdeputéierten huet nëmmen Deeg vu 24 
Stonnen, fir Dokumenter ze liesen. A bei dësem Ge-
setzesprojet waren et vill Dokumenter ze liesen, ganz 
vill. Den Avis vum Staatsrot hat iwwer 90 Säiten an en 
ass ganz séier duerch d’Kommissioun gedréckt ginn, 
ganz séier! Eis Fraktioun ass zu 21, fir sech d’Dos-
sieren opzedeelen, a mir keimen heiansdo. Ech wëll 
guer net wëssen, wéi aner Fraktiounen heibannen 
dat maachen, déi zu vill manner sinn, wat déi iwwer-
haapt nach Zäit hu fir ze liesen. Voilà, dat huet och 
emol erëm eng Kéier misse gesot ginn!
Une voix | Très bien!
Mme Diane Adehm (CSV) | Mee ech weess awer 
och, dass et d’Majoritéit heibanne wéineg stéiert – 
fir net ze soen, dass et der Majoritéit esou laang wéi 
breet ass. Voilà!
(Interruption)
Eis als CSV ass et op jidde Fall net egal a mir sti fir eng 
seriös Politick!
M. Dan Kersch (LSAP) | Da musst Der Äert Duebel-
mandat opginn!
(Brouhaha)
Mme Diane Adehm (CSV) | Här President, Europa 
an domadder och Lëtzebuerg muss aus sengem 
geopoliteschen Dornröschen-Schlof erwächen. D’De-
fense kritt eng nei Bedeitung, wéi se se zanter dem 
Kale Krich net méi kannt huet. Strateegesch gesi si 
mir e klengt Land mat enger klenger Arméi. Mee mir 
mussen aus eisem vermeintlechen Desavantage en 
Avantage maachen an op Flexibilitéit a Spezialiséie-
rung setzen, an dat haaptsächlech am Hightechbe
räich. Duerfir ass dëse Kader esou wichteg: E stäerkt 
eis Arméi, e mécht eist Land méi sécher an e stäerkt 
och d’Sécherheet vun den eenzelnen Zaldoten.
Ofschléissend wéilt ech am Numm vu menger Frak
tioun all de Leit vun der Arméi e grousse Merci soe fir 
hir wäertvoll Aarbecht am Déngscht vun eisem Land a 
senge Leit. Et gëtt leider net dacks genuch gemaach 
a gesot, mee ouni d’Zaldote gëtt et keng Sécherheet 
fir Land a Leit!
Une voix | Très bien!
Mme Diane Adehm (CSV) | Dat gesot, soen ech Iech 
Merci fir d’Nolauschteren a ginn den Accord zu dësem 
Gesetzesprojet.
Plusieurs voix | Très bien!
M. Mars Di Bartolomeo, Président de séance | Merci. 
An d’Wuert huet elo direkt den Här Gusty Graas. Här 
Graas.
M. Gusty Graas (DP) | Merci, Här President. Wann 
een hei zu Lëtzebuerg iwwert d’Arméi diskutéiert, 
da muss ee sech natierlech emol direkt d’Fro stellen: 
Brauche mer iwwerhaapt eng Arméi? Brauch e Land 
vu 630.000 Awunner eng Arméi? An am Numm vun 
der DP kann ech ganz kloer soen: Jo, Lëtzebuerg 
brauch eng Arméi! Natierlech net, fir Kricher ze féie-
ren, natierlech net, fir säin Territoire ze verteidegen, 
mee virun allem, fir op internationalem Niveau säin 
Obolus ze leeschten a fir kënnen humanitär Asätz ze 

maachen, besonnesch natierlech um Niveau vun Na-
turkatastrophen. Dat hu mer leider jo virun net allze 
laanger Zäit och an dësem Land erlieft.
An eiser Geschicht war d’Militär natierlech nach ni e 
bestëmmend Element fir de Fortbestand vun eisem 
Staat. Mir hunn och kee Grënnungsmythos, deen op 
militäreschen Aktioune baséiert. Mee trotzdeem ass 
dee klenge Staat hei awer ëmmer op Hëllef vu baus-
sen ugewisen, an dat erkläert jo och, firwat mer am 
Laf vun deene Joren och ëmmer no Allianze gesicht 
hunn.
Wann ee vun Allianze schwätzt, da muss een natier-
lech awer och derfir suergen, datt déi Allianze kënnen 
ofgeséchert ginn. Mir kënnen net als klenge Staat eis 
ëmmer nëmmen ënner e Prabbeli stellen, ouni awer 
och eng Géigeleeschtung ze bréngen. An duerfir ass 
dat wichtegt Gemeinschaftsdenken, dat an dësem 
Land awer scho Joerzéngte verwuerzelt ass, immens 
vu Virdeel, an dat muss ouni Zweifel och an Zukunft 
esou bleiwen.
Dat erkläert u sech och, firwat Lëtzebuerg a ganz vil-
len internationale Gremie ganz aktiv ass, sief dat an 
der NATO, sief dat an der Europäescher Unioun, sief 
dat an der OSZE an esou weider. An et war och ouni 
Zweifel richteg vun eise Virgänger, datt se fréizäiteg 
erkannt hunn, datt ee sech op deem Niveau muss 
ganz staark engagéieren.
Jiddefalls, fir d’DP läit op alle Fall eng ganz grouss 
Erausfuerderung um Niveau vun der Defensepolitick. 
A spéitstens – spéitstens! – zënter dem Februar vum 
leschte Joer weess een och, wat et heescht, wann een 
an enger Verteidegungsorganisatioun ass, déi sech 
fir Fridden asetzt. An ech ginn dervun aus, datt och de 
leschte Pazifist elo awer erkannt huet, datt mer méi 
wéi jee eng staark NATO brauchen. An do muss och e 
klengt Land wéi Lëtzebuerg säi Bäitrag leeschten.
Mir hu jo an deene leschte Joren ouni Zweifel ganz 
grouss Efforte gemaach. Ech denken hei un de Lux-
GovSat, ech denken u LUXEOSys, MRTT oder den 
A400M. Dann hu mer eng Rei wichteg Missiounen op 
internationalem Niveau schonn hannert eis, och nach 
virun eis. An dowéinst muss d’Arméi hei och gutt pre-
paréiert si fir d’Zukunft.
Datt d’Arméi huet misse reforméiert ginn, dat louch 
op der Hand. Dat ass eng Diskussioun, déi net vu 
gëscht an net vu virgëscht ass. Déi ass scho méi laang 
Zäit gefouert ginn. Dat aktuellt Gesetz ass jo ronn 60-
mol ofgeännert ginn. Dofir war den Zäitpunkt awer 
elo komm, fir sech enger méi grondleeënder Reform 
zouzewennen. An dofir huet och missen en neien a 
modernen Text ausgeschafft ginn.
Bon, de Projet de loi hei, dee gouf jo schonn 2021 
op den Instanzewee bruecht. Natierlech ass et ze 
bedaueren, datt dat elo eng Zäitche gedauert huet. 
Mir hunn och missen op eng Rei vun Avise waarden. 
Jo, sécher, zum Schluss ass et e bësselche méi séier 
gaang, wéi dat vläicht an normalen Zäiten de Fall ass, 
mee d’Resultat – dat kann een elo scho soen – léisst 
sech awer trotzdeem weisen.
Eis Arméi bleift selbstverständlech an éischter Linn nach 
ëmmer e Corps vu Fräiwëllegen. Ech gleewe kaum, datt 
nach een der Meenung ass, d’Arméiflicht misst erëm 
agefouert ginn. Déi ass 1967, ënner anerem mat der 
Hëllef vun engem Deputéierte sengem Papp, deemools 
ofgeschaaft ginn. An haut ass et eeben esou, datt d’Ar-
méi awer trotzdeem eng ganz wichteg Fonctioun an 
eiser Gesellschaft huet an datt se eeben och net kann 
esou direkt mat der klassescher Fonction publique 
verglach ginn. Duerfir wäert ech och herno natierlech 
nach op deen een oder anere Punkt zréckkommen. 
Datt se och gewëssen zousätzlech „Privileegien“ – Pri-
vileegien zwëschent Guillemeten – vis-à-vis vun anere 

Staatsbeamten oder aneren Ugestallten am Staat huet, 
fannen ech awer net méi wéi normal. Et kann een ein-
fach, wéi gesot, d’Arméi net gläichsetze mat enger ane
rer staatlecher Verwaltung.
Ech denken zum Beispill drun, datt se zousätzlech 
aacht Deeg Congé hunn oder datt virun allem awer 
och déi Leit aus dem Deminage zousätzlech 20 net 
pensionabel Punkten hunn. Dat ass net méi wéi nor-
mal. An dat bréngt ee leider erëm derzou, eng Kéier 
zréckzedenken un dee grausamen Accident, deen de 
14. Februar 2019 war, wou jo och zwee Zaldoten am 
Asaz ëm d’Liewe komm sinn.
Eent vun deene wichtegsten Ziler vun dësem Gesetz 
ass jo dann elo ouni Zweifel d’Reform vun de Karriä-
ren. Déi Verännerunge bréngen natierlech eng Rei 
nei Fonctioune mat sech innerhalb vum Militär. Dofir 
mussen och nei Weeër um Niveau vum Rekrutement 
gaange ginn. Leit aus der Zivillgesellschaft kënne jo 
elo zum Beispill och ouni klassesch militäresch For-
matioun an d’Arméi integréiert ginn. Dat ass e bëssen 
eng ongewinnte Mesür. Déi hunn awer trotzdeem um 
Niveau vum Staatsbetrib – doru wëll ech och nach 
eng Kéier hei erënneren – schonn hir Spore verdéngt. 
Dat kléngt, wéi gesot, den éischte Moment liicht revo-
lutionär, mee an deenen Zäiten, wou mer eis elo hin 
entwéckelt hunn, ass dat awer mat Sécherheet ganz 
kloer esou ze akzeptéieren.
Ënnert der DP war iwwregens Ufank den 2000er-Jore 
jo schonn eng Ouverture gemaach ginn, fir Netlët-
zebuerger an d’Arméi eranzehuelen. Ech weess och, 
dass mer um Niveau vun der Offizéieschkarriär Pro
blemer hunn, fir nei Leit ze rekrutéieren. Do sinn och 
schonn Diskussioune gelaf, fir gegeebenefalls dann 
eebe Leit ze huelen, déi net d’lëtzebuergesch Natio-
nalitéit hunn. Ech wëll dat elo net hei verdéiwen. Na-
tierlech missten do gewësse Viraussetzunge geschafe 
ginn, wann een eng Kéier op dee Wee géif goen. An 
et weess ee jo, wéi gesot, datt et net esou evident ass, 
fir do Leit ze rekrutéieren.
Eng positiv Entwécklung hunn ouni Zweifel d’Sport-
zaldote fonnt. Ech mengen, do gëtt et ganz flott Bei-
spiller an deene leschte Joren, déi ënnersträichen, 
datt dat eng ganz gutt Decisioun war.
Mat dësem Gesetz maache mer u sech elo eng zou-
sätzlech Ouverture, an zwar am Beräich vun enger 
spezialiséierter Tâche, wou een dann och ka fir eng be-
grenzten Zäit esou eng Fonctioun an der Arméi kréien. 
Dat beweist och déi Flexibilitéit, déi mer elo duerch dat 
Gesetz hei um Niveau vun der Arméi aféieren.
Ech hunn et virdru scho kuerz erwäänt: D’Arméi huet 
e spezielle Status. Et kann een deen net eent zu eent 
mat der klassescher Fonction publique vergläichen. 
Duerfir gëtt et jo och eng Rei Differenzen zum Virdeel 
vun der Arméi, wat awer ganz sécher justifiéiert ass.
Zu Diskussioune féiert jo och ëmmer erëm d’Tatsaach, 
datt d’Leit aus der Arméi Prioritéit bei der Astellung 
hunn an der D- an an der C-Karriär. Ech mengen, all 
déi Kolleeginnen a Kolleegen, déi um Niveau vun der 
Gemeng eng Fonctioun hunn, wëssen dat. Deemno, 
wat fir eng Poste mer ausschreiwen, wa sech ee mellt, 
dee Militärdéngscht hannert sech huet, huet deen na-
tierlech Prioritéit. Dat féiert munchmol – do muss een 
éierlech sinn – zu gewësse kontradiktoreschen Dis-
kussiounen.
Perséinlech sinn ech allerdéngs der Meenung, datt 
dat och an Zukunft soll esou bestoe bleiwen, well trotz 
allem déi Leit awer eng Missioun erfëllt hu fir d’Sécher-
heet vum Land, an da soll dat och ouni Zweifel ver-
bonne si mat deem engen oder aneren Avantage.
Et ginn och iwwert dee Wee hei elo nei Primmen age-
fouert. Stéchwuert Primmen: Och do muss ee vläicht 

drun erënneren, datt eng Etüd gemaach ginn ass, 
wéi vill Primmen et beim Staat insgesamt gëtt. Wa 
meng Memoire mech net täuscht, da sinn dat der iw-
wer 300. Dat sinn der jo alt net wéineg. An och do ass 
den Zäitpunkt komm, fir emol eng Kéier méi grond-
leeënd op Basis vun där Etüd ze kucken: Wat brauche 
mer vu Primmen? Wéi solle se an Zukunft ausgesinn? 
Domadder wëll ech awer op kee Fall hei soen, datt 
déi Primmen, déi de Moment accordéiert ginn um 
Niveau vun der Arméi, net justifiéiert wären!
Eng vun deene wichtegen Neierungen ass natierlech – 
et ass schonn hei gesot ginn – déi Aféierung vun der 
A2-Karriär respektiv vun der B1. Déi sollen d’Arméi 
méi attraktiv maachen. Domadder kënne mer op alle 
Fall de Reservoir vill méi grouss maachen. Mir kënnen 
d’Chance schafen, fir zousätzlech Leit an d’Arméi ze 
kréien. An datt elo keng Altersgrenz méi besteet, ass u 
sech och e positiivt Element, fir eeben, wéi gesot, eis 
manner Problemer ze schafe beim Rekrutement.
Dann ass jo och d’Méiglechkeet do, datt ee wiessele 
ka vun der C1- an d’B1-Karriär. De Moment, hunn ech 
mer soe gelooss, sinn et plus ou moins 60 Zaldoten, 
déi kënne vun där Voie express do profitéieren. 40 
Leit wieren actuellement an der Arméi an der C1-Kar-
riär, déi eng Première hunn. Do denkt een natierlech 
direkt un déi Problematik, déi de Moment bei der 
Police besteet. Et kann ee jo nëmmen hoffen, datt dat 
sech dann elo net och esou entwéckelt an der Arméi. 
Mee mir hunn eis jo soe gelooss, datt dat awer net de 
Fall wäert sinn.
Richteg a gutt ass och, datt déi Carrière ouverte nach 
wie vor besteet an datt dat och kann derzou bäi-
droen, d’Motivatioun ënnert de Leit selwer eropzeset-
zen. Well wann een awer aner Perspektiven huet, fir 
sech kënnen a senger Karriär ze entwéckelen, dann 
dréit dat ouni Zweifel derzou bäi, datt ee gären an der 
Arméi ass respektiv säi Beruff mécht.
Ech wëll och an deem Kontext, wat d’Karriären ube-
laangt, zum Beispill d’Association professionnelle des 
officiers hei zitéieren an hirem Avis vum 16. Februar 
2022: „L’introduction de nouvelles carrières devra 
garantir les ressources humaines nécessaires et qua-
lifiées à l’accomplissement des nombreuses tâches de 
l’Armée.“ Ech mengen, dat kann een esou och nëmme 
matënnerstëtzen.
En anert wichtegt Element ass natierlech d’Eropsetze 
vum fräiwëllegen Déngscht vun dräi op véier Joer. 
Ursprénglech hate mer souguer vu fënnef Joer ge-
schwat. Dat ass awer no enger Rei vun Iwwerleeun-
gen dunn zréckgestallt ginn. Och dat bréngt am Fong 
geholl méi Professionaliséierung vun der Arméi mat 
sech. Dat bréngt och als Konsequenz, datt mer och 
zousätzleche Rekrutte kënne méi eng geséchert Per-
spektiv fir d’Zukunft bei der Arméi ginn.
D’Formatioun ass natierlech eppes Elementares. For-
matioun ass an all Beräich wichteg, mee um Niveau 
vun der Arméi mat Sécherheet ganz besonnesch. 
An deem Gesetz hei si jo ganz vill Detailer opgezee-
chent, wéi eng Formatioun soll ausgesinn. Mir sinn 
och do natierlech erëm tributaire vum Ausland. Och 
do musse mer vill op auslännesch Méiglechkeeten 
zréckgräifen, fir eis Leit ze forméieren. Ech fannen et 
och richteg, datt een zum Beispill, wann een eng For-
matioun ofbrécht – an ech denken hei virun allem u 
Piloten –, awer proportionell zu dem Joer, wou ee se 
ofgebrach huet, muss Suen zréckbezuelen. Dat kënne 
jo bis zu 100.000 Euro sinn. Dat ass also net méi wéi 
normal.
Da muss een och op déi gutt Zesummenaarbecht hi-
weisen, déi mir souwisou mat auslännesche Partner 
hunn, virun allem natierlech mat der Belsch, sief dat 
um Niveau vum Militärfliger, vum A400M, oder et ass 

jo elo virgesinn, en Opklärungsbatailloun vu 600 bis 
800 Leit mat der Belsch ab 2030 ze maachen. An do 
bezéien ech mech dann och op eng Ausso, déi den 
Här Christian Schleck elo där Deeg op RTL gemaach 
huet. Dee seet, do bräichte mer 375 Lëtzebuerger 
Zaldoten. An do ass awer an deem Kontext och meng 
Fro un den Här Minister, och wann e mer de Moment 
net nolauschtert ... Här Minister, ech hunn eng Fro un 
Iech.
(Interruption)
Et ass net schlëmm.
(Interruption par M. François Bausch)
Jo, nee, just ... Et ass net schlëmm. Et ass guer net 
schlëmm. Ech hunn nämlech elo geschwat vun den …
(Interruption)
D’Madamm Modert ass nach net fäerdeg.
(Hilarité)
Ech hunn an dem Kontext vun deenen 375 Zaldoten, 
déi elo solle gebraucht ginn, fir mat de Belsch den 
Opklärungsbatailloun ab 2030 ze maachen, d’Fro, 
ob mer gewappnet sinn, fir bis dohinner déi Leit och 
kënnen ze rekrutéieren. Dat war u sech meng Fro.
Bon, da kommen natierlech eng Rei nei Aspekter an 
der Arméi derbäi, déi eis elo vill méi beschäftegen, 
wéi dat fréier de Fall war. Ech denken zum Beispill un 
d’Cyberkriminalitéit. Ech mengen, eist Land setzt jo 
zu Recht och scho méi laang op d’Digitaliséierung, op 
d’Informatik. Mir hu jo och do ënner anerem e gewës-
senen Knowhow entwéckelt. Mir sinn amgaangen, eis 
do zu engem performanten Datenzenter ze entwécke-
len. Mir haten hei och eréischt de leschte 27. Juni e 
Gesetz gestëmmt iwwer Luxembourg Cyber Defense 
Cloud, a mat deem Gesetz hu mer jo och bewisen, datt 
mer an deem Beräich – an deem sensibele Beräich, 
muss ee soen – esou Erausfuerderungen ouni Zweifel 
awer och gewuess sinn, well mer awer schonn eng 
gewëssen Experienz hunn.
Da komme jo och elo zwee Directeurs de division der-
bäi an ee Caporal de corps. Och dat beweist jo, datt 
ee sech am Fong geholl wëllt a soll méi breet kënnen 
opstellen an Zukunft. Jiddefalls, et gëtt keng aner 
staatlech Struktur, wou d’Hierarchie – an ech betou-
nen awer wierklech dat Wuert „Hierarchie“ hei, och 
wann Eenzelner dat net ëmmer gär héieren – esou eng 
grouss Roll soll spillen. Ech mengen, an der Arméi ass 
en Uerder eppes aneschters wéi an enger normaler 
klassescher Verwaltung. Dat ass evident. Hei ass Diszi-
plinn, hei ass Uerdnung dat, wat muss herrschen, soss 
kann een eng Arméi net gutt féieren.
Här President, Dir Dammen an Dir Hären, wann een 
déi lescht Deeg elo Revue passéiere léisst, da sinn 
et natierlech eng Rei kritesch Stëmmen zu dësem 
Gesetz ginn, wat och mat Sécherheet ganz ubruecht 
ass. Och d’Gewerkschaften hunn hire Rôle ze spil-
len. Och d’Gewerkschafte solle Positioun bezéien zu 
engem Gesetzesprojet. Schlussendlech si si jo déi, déi 
am Fong geholl spéider um Terrain dann och dovu 
concernéiert sinn.
An da si mer natierlech bei deem berüümt-berüchteg
ten Artikel 32 iwwert de Bewäertungssystem. Jo, 
do sinn déi lescht Deeg gewëssen Aussoe gemaach 
ginn, déi awer trotzdeem zum Nodenken ureegen, 
déi och vläicht awer deelweis iwwert d’Zil erausge-
schoss sinn. An et däerf ee jo net vergiessen, et ass 
schonn hei gesot ginn: Dee Bewäertungssystem, dee 
besteet schonn zanter 1954! Hei gëtt jo elo gefaart, 
datt e bëssen duerch d’Hannerdier géint déi Ofmaa-
chung an dem Accord salarial mat der CGFP vum 
9. Dezember 2022 dee Bewäertungssystem net soll 
ofgeschaaft ginn, mee zumindest op deem Niveau 

weider Bestand hätt respektiv agefouert géif ginn. 
Natierlech, wann een dat alles elo e bësse méi am 
Detail analyséiert, da kann ee behaapten, datt déi Be-
fierchtungen awer elo net onbedéngt begrénnt sinn 
an datt déi och kënnen entschäerft ginn.
Éischtens muss ee jo mol eng Differenz maachen 
tëschent Grad a Karriär. Et gëtt also u sech keen Ze-
summenhang tëscht dem Bewäertungssystem, wéi 
en am Moment an der Fonction publique besteet, an 
deem, deen um Niveau vun der Arméi ass.
An da muss een awer och hei soen: Wa mer kee Be
wäertungssystem méi um Niveau vun der Arméi hunn, 
da riskéiert dat awer och, zu enger Rei vu Problemer ze 
féieren. Ech denke virun allem och un Auslandsasätz. 
An da maachen ech mech hei zum Interpret vum Ge-
nerol Thull, deen d’leschte Kéier an engem ganz inte-
ressanten Interview d’Beispill vum Kapitän mat den 
dräi Stäre gesot huet, deen 130 Leit dirigéiert. Jo, et ass 
awer evident, datt deem seng Kompetenzen am Virfeld 
musse bekannt sinn. Dee ka jo awer a ganz kritesch 
Situatiounen erageroden. An da muss ee beweisen, 
ob ee wierklech d’Kompetenz huet, fir esou vill Leit 
och kënnen dee Moment ze dirigéieren. An dowéinst 
menge mir, datt dee Bewäertungssystem, esou wéi en 
elo de Moment um Niveau vun der Arméi besteet, och 
soll an Zukunft seng Bedeitung behalen.
Et geet dann doriwwer eraus jo och ëm déi physesch 
Konditioun. Och dat muss jo awer ëmmer erëm ënner 
Kontroll gehale ginn. An ech wëll an deem Kontext 
dann och hei e Communiqué vum Verband vun den 
Offizéier kuerz zitéieren: „D’Bewäertung vun de Kom-
petenze soll et dem Chef erlaben, sech e Bild vun de 
Fäegkeete vu senge Mataarbechter ze maachen, an 
esou ënner anerem derzou bäidroen, déi richteg Per-
soun op de richtege Posten an der Arméi ze orientéie-
ren, jee no Kompetenzen.“
An dann huet sech jo och – wat jo och interessant ass, 
et ass schonn hei ugeschnidde ginn – d’Gewerkschaft 
vun den Ënneroffizéier L-E-O zu Wuert gemellt. An 
ech zitéieren dann och aus hirem Communiqué: „Eng 
Arméi brauch e Bewäertungssystem; dëst, fir an hirer 
militärescher Struktur déi optimal Leit fir dat militä
rescht Fonctionnement ze fannen.“ Dat sinn awer nu 
Leit, déi wierklech d’Situatioun kennen. Wann dann 
esou Aussoe gemaach ginn, ech mengen, da muss 
een déi awer och méi wéi zur Kenntnis huelen.
Da verweisen ech och op déi Motioun, déi elo hei vun 
der Madamm Empain, där ech iwwregens en passant 
villmools Merci soe fir hir Rapporten, deposéiert ginn 
ass a wou jo awer ganz kloer och déi zwee Ministeren 
eng Aufgab kritt hunn. Ech nenne se elo net mam 
Numm, well se kënne jo gegeebenefalls an e puer 
Méint aneschters heeschen, mee zumindest hunn déi 
zwee Ministeren, also dee vun der Fonction publique 
an dee vun der Defense, d’Aufgab kritt, fir eeben och 
eng Garantie ze ginn, datt dee Bewäertungssystem, 
esou wéi en an der Fonction publique de Moment 
nach besteet, soll – wéi et am Accord salarial virge-
sinn ass – ofgeschaaft ginn, also datt dat selbstver-
ständlech och soll esou geschéien.
Ech perséinlech – an och meng Partei – géif et awer 
bedaueren, wann elo déi Diskussioun iwwert dat 
Gesetz hei – e gutt Gesetz, muss ee soen – op eemol 
awer géif an eng aner Richtung verlafe just wéinst 
engem Artikel, woubäi ech natierlech déi Gewerk-
schafte verstinn. Sécher, et ass hire Rôle, nach eng 
Kéier, mee mir solle vläicht awer oppassen, datt net 
déi aner enorm wichteg Saachen hei op eemol elo an 
den Hannergrond gerode just wéinst där kritescher 
Ausernanersetzung mat dem Bewäertungssystem.
Zum Schluss wëll ech vläicht nach op e puer net on-
wichteg Punkten aus deem Gesetz hei agoen, zum 

Beispill d’Militärmusek. Dat ass fir eis awer och e ganz 
wichtege Volet. D’Militärmusek huet eng wichteg Roll 
ze spillen, net nëmmen innerhalb vun der Arméi u 
sech, net nëmmen innerhalb vun enger Rei Manifes-
tatiounen, mee hire kulturelle Beitrag queesch duerch 
d’Land an iwwert d’Grenzen eraus ass vun engem ganz 
héijen Niveau. An dowéinst soll dat och hei nach eng 
Kéier ënnerstrach ginn.
An da kommen ech awer och op d’Ëmännerung vum 
Artikel 11ter aus dem Gemengegesetz ze schwätzen. 
Do ass u sech, ausser vun der Madamm Adehm, net 
drop agaange ginn. Et ass elo kee Reproche un d’Ma-
damm Empain, mee ech mengen, an Ärem Rapport 
kënnt dat net zur Diskussioun. A wann een d’Gesetz 
esou liest, da fält engem dat guer net op. An heibanne 
sëtze jo 44 Leit, déi och a Gemengeréit sinn. Also effek-
tiv, wann dat Gesetz hei elo a Kraaft trëtt, an dat wäert 
jo dann déi nächst Deeg sinn, dann däerf e Militaire 
de carrière dann an Zukunft och Member vun engem 
Gemengerot ginn. Jo, ech fannen dat u sech positiv. 
Et schwätzt u sech näischt direkt dergéint, datt déi net 
dierfen an engem Gemengerot siegéieren.
Mee – an da maachen ech mech awer zum Interpret 
hei vum Syvicol, an dat ass richteg – da musse mer 
awer elo emol eng Kéier ... Dat geet elo vläicht e bës-
sen iwwert de Ramen hei eraus, mee da musse mer 
awer och eng méi global Diskussioun féieren iwwert 
déi Inkompatibilitéiten. An da kommen ech awer op 
ee Fall ze spriechen, dee mer jo net onbekannt ass. 
Do war en Här aus der Carrière supérieure bei der 
Police, deen awer zwee an en halleft Joer an engem 
Gemengerot souz. Deen Här ass erëmgewielt ginn, 
souguer ganz gutt, an da kritt en den Dag drop den 
Telefon vun der Police, en dierft d’Mandat net méi un-
huelen. Esou kënne mer awer och net fonctionéieren! 
Dat heescht, hei mussen also ganz kloer Krittären an 
Zukunft sinn. Mir mussen eis also onbedéngt esou 
séier wéi méiglech Gedanke maachen iwwert déi In-
kompatibilitéiten. An zwar solle mer dat och iwwert 
de Wee vum Gemengegesetz maachen. Bon, dat ass 
da fir muer, mee et ass awer keng onwichteg Diskus
sioun, déi ouni Zweifel muss gefouert ginn.
Vläicht dann och, d’Association professionnelle vun 
den Offizéier huet och op e ganz wichtegen Aspekt 
higewisen, dat ass d’Radikalisatioun. Ech wëll domad-
der elo net hei soen, datt mer do e gréissere Problem 
an der Arméi hunn, zumindest emol net no bausse 
bekannt. Mee am Ausland ass et jo awer net entgaan-
gen, datt sech do grad an esou Kreesser gäre Leit ra-
dikaliséieren. An do fannen ech et ganz interessant, 
datt si dat opgeworf hunn. Dofir soll een awer och 
ëmmer selbstverständlech do hellhöreg sinn.
Här President, Dir Dammen an Dir Hären, d’Arméi gëtt 
jo u sech ëmmer zu Onrecht mat Krich associéiert. Si 
huet a sech dowéinst a gewëssene Kreesser, awer zu 
Onrecht mat Sécherheet, en negativen Image. An et 
däerf een awer net vergiessen: Zu engem Rechtsstaat 
gehéiert ganz kloer eng gutt fonctionéierend Arméi. 
An dowéinst muss an Zukunft nach wie vor eng gutt 
Promotiounsaarbecht geleescht ginn. Mir mussen 
nach wie vor d’Arméi dobaussen attraktiv maachen. 
Mir mussen nach wie vor kucken, datt mer jonk Leit 
an d’Arméi kréien. D’Presentatioun an de Medien do-
baussen ass enorm wichteg. D’Presenz op Foiren, de 
Büro an esou weider musse weiderhin och an Zukunft 
héichgehale ginn, an dat ass och richteg. Et muss een 
och kucken, fir nach méi Fraen an d’Arméi ze kréien.
Bon, wa mer natierlech eis Gedanke maachen iw-
wert d’Arméi, da muss een och kucken: Wéi soll se 
vläicht an Zukunft nach kënne besser fonctionéieren? 
An d’Demokratesch Partei wäert, falls se sollt dann 
d’Chance hunn, an zukünfteg Koalitiounsverhand-
lunge mat eranzekommen, och eng Rei Punkten do 

dann dee Moment kloer thematiséieren. Zum Beispill 
muss ee sech awer d’Fro stellen: Brauche mer net elo 
emol eng Kéier en eegene Verdeedegungsministère? 
Brauche mer net och vläicht e „Wehrbeauftragten“, 
wéi dat an Däitschland heescht? Dat ass eng neutral 
Stell zwëschent der Chamber an dem Ministère. Dat 
sinn also net onweesentlech Punkten.
An dann natierlech ganz kloer, wa mer vun eiser Par-
ticipatioun um internationalen Niveau schwätzen, da 
musse mer och iwwer eis Participatioun um Niveau 
vun der NATO nodenken. Déi Diskussioun féiere mer 
reegelméisseg. De Minister huet eis interessant Erklä
runge ginn, wou en elo versicht huet, datt eeben eise 
Bäitrag net méi soll um Niveau vum PIB gemooss 
ginn. An dat ass och nozevollzéien, vu datt eng ganz 
Rei Leit hei zu Lëtzebuerg zum PIB bäidroen, déi hire 
Wunnsëtz iwwerhaapt net hei zu Lëtzebuerg hunn. 
Tatsaach ass, datt mer awer, mengen ech, nach Sputt 
no uewen hunn an datt mer do och sollen an den 
nächste Joren Efforte maachen, fir, wéi gesot, eise 
Bäitrag fir d’NATO nach ze erhéijen.
Da muss een och vläicht emol eng Kéier iwwer eng 
Reservarméi nodenken, wuel wëssend, datt dat e méi 
schwieregen Dossier ass.
Mee dat sollen awer Punkte sinn, déi net solle ver-
giess ginn. Jiddefalls eppes ass ganz kloer: D’Lëtze
buerger Arméi muss hir staark Positioun an der 
Gesellschaft hei behalen. D’Demokratesch Partei 
steet ganz kloer dohannert. Mir stinn och ganz kloer 
hannert där Reform hei, déi d’Basis leet, fir datt 
d’Lëtzebuerger Arméi gutt gewappnet ass fir d’Zu-
kunft, och wann an Zukunft eng Rei Adaptatiounen 
nach musse gemaach ginn.
Ech wëll dofir ofschléissen an deem Sënn, datt selbst-
verständlech d’Demokratesch Partei hannert deem 
Gesetz hei steet. An dofir ginn ech och d’Zoustëm-
mung vun der DP. An der Madamm Empain hat ech jo 
scho Merci gesot, ...
(Interruption par Mme Stéphanie Empain)
... mee well se esou gutt war, soen ech et nach eng 
Kéier. Voilà, merci hir!
Plusieurs voix | Très bien!
M. Mars Di Bartolomeo, Président de séance | Ma 
dann, merci, merci.
(Hilarité)
Déi nächst Riednerin ass d’Madamm Mutsch. Ma-
damm Mutsch, Dir hutt d’Wuert.
Mme Lydia Mutsch (LSAP) | Et ass hei schonn uge-
klongen an et stëmmt, Här President: Et ass héich 
Zäit, de gesetzleche Kader fir d’Arméi unzepassen an 
ze moderniséieren. Eis Arméi brauch dat a si huet dat 
och verdéngt!
Eis Arméi, Kolleeginnen a Kolleegen, iwwerhëlt es-
sentiel Missioune fir eis Gesellschaft. Am Kader vun 
eiser nationaler Sécherheets- a Verdeedegungspoli-
tick spillt d’Lëtzebuerger Arméi eng weesentlech Roll 
fir d’Sécherheet an och fir d’Fräiheet vun eisem Land 
a fir de Schutz vun eiser Populatioun.
Et ass eis Arméi, déi zu engem groussen Deel d’En-
gagementer vun der Lëtzebuerger Aussepolitick be-
gleet an och ausféiert. D’Verdeedegung ass a bleift 
en zentraalt Element vun der Lëtzebuerger Ausse-
politick an dofir muss natierlech och eis Arméi prett 
sinn. Nëmme mat enger moderner a gutt ekipéier-
ter Arméi kënne mer eis national an international 
Missiounen ugoen an eis als glafwierdege Partner 
ausginn an och agéieren. Ausserdeem dréit d’Verdee-
degungspolitick zum Erhalen an zu der Stäerkung vu 
grad deenen Institutioune bäi, déi Fridden, Stabilitéit 

a Sécherheet fërderen. An deem Sënn sinn d’Defense 
an d’Arméi och essentiel, fir eis demokratesch Wäer-
ter ze verdeedegen an d’Vertraue vun de Bierger an 
eisen demokratesche System oprechtzeerhalen.
Aus all deene Grënn ass et eng Grondviraussetzung, 
dass eis Arméi gutt opgestallt ass an operationell ass. 
Genuch Capacitéiten an och eng gewësse Flexibilitéit 
sinn natierlech gefrot. Dofir muss een de Gesamt-
zoustand vun eiser Arméi permanent am A behalen 
an zum richtegen Zäitpunkt noutwendeg Upassunge 
virhuelen. An deen Zäitpunkt ass elo komm.
Wéi wichteg militäresch Capacitéite sinn, ass haut 
esou kloer wéi scho laang net méi. Dat éischt Zil vun 
der Defense ass, déi vital Interêten an déi territorial 
Integritéit vun engem Land ze schützen. De Krich an 
der Ukrain, e Krich matten an Europa, erënnert eis 
drun, dass Fridden an national Souveränitéit keng 
Selbstverständlechkeet sinn. Eis Sécherheetsarchi-
tektur ass haut eng ganz aner, an dorop musse mir 
reagéieren.
Dass hei keng Mëssverständnisser opkommen: Als 
LSAP hu mir ëmmer ënnerstrach, dass fir eis Lëtze-
buerger den net militäresche Wee zur Konfliktbewäl
tegung an d’Konfliktpreventioun am Mëttelpunkt 
musse stoen. Nee, léif Kolleeginnen a Kolleegen, mir 
sinn net amgaang, e Paradigmewiessel virzehuelen. 
Dee Paradigmewiessel ass duerch den aggressiven 
Ugrëffskrich vu Russland op d’Ukrain entstanen. Eis 
Welt huet geännert a mir mussen eis dorobber astel-
len, och a Saache Sécherheet a Verdeedegung. Dat 
ännert natierlech näischt drun, dass d’Verdeedegung 
vun den demokratesche Wäerter a vun der Rechts-
staatlechkeet weiderhin dat iwwergeuerdent Zil vun 
eiser Defensepolitick muss bleiwen.
M. Yves Cruchten (LSAP) | Très bien!
Mme Lydia Mutsch (LSAP) | Här President, d’Sécher-
heet huet ganz vill Dimensiounen. Nieft der sozialer 
Sécherheet, der Versuergungssécherheet an natierlech 
der physescher Sécherheet dierfe mir och den digitale 
Raum net vernoléissegen. Déi nei Informatiounstech-
nologien hu vill Avantagen a sinn onerlässlech fir de 
Fonctionnement vun eiser haiteger Welt. Mee déi ver-
stäerkten Digitaliséierung vun eiser Gesellschaft biergt 
och Risike fir eis Sécherheet. De Mëssbrauch an d’Ma-
nipulatioun vun Donnéeë gradewéi d’Desinformatioun, 
Cyberkriminalitéit a Cyberattacke si fir eis Gesellschaft 
a grad och fir eis Arméi eng grouss Erausfuerderung. 
Dofir verfollegt eis Verdeedegungspolitick am Kader 
vun eiser nationaler Cyberdefensestrategie konkreet 
Ziler, fir eis Cybercapacitéiten ze verbesseren a fir 
d’Kontroll ze verstäerken. Och fir déi Ziler ze erreechen, 
ass eng Reform vun der Lëtzebuerger Arméi dréngend 
noutwendeg.
Eng weider grouss Erausfuerderung ass de Klima-
wandel an déi zivill an humanitär Krisen, déi en esou 
oft mat sech bréngt. D’Klimakris huet och direkt Im-
plikatioune fir d’Ernärungssécherheet – ech kéint och 
d’Energiesécherheet hei nennen – a stellt domat eng 
zousätzlech Gefor fir déi global Sécherheet duer.
Problemer beim Accès a bei der Gestioun vun natier-
leche Ressourcë gradewéi Naturkatastrophe wäerten 
eis an deenen nächste Joerzéngte leider nach ganz vill 
schwiereg Momenter bréngen. An deem Beräich war 
déi lescht Joren och bei eis am Land d’Lëtzebuerger 
Arméi verstäerkt gefuerdert. Wärend den Iwwer-
schwemmungen an och bei der Gestioun vun der 
Covidpandemie konnt eist Land zu 100 % op den Asaz 
vun de Fraen a Männer vun eiser Arméi zielen.
Une voix | Bravo!
Mme Lydia Mutsch (LSAP) | Dat weist, wéi villfälteg 
d’Missiounen an d’Erausfuerderunge sinn, deenen 

d’Arméi muss gerecht ginn. Och fir all dës Erausfuer-
derunge musse mer op eng modern a gutt ekipéiert 
Arméi zréckgräife kënnen.
Ech widderhuele mech vläicht, Här President, mee 
och op dëser Plaz wëll ech nach eng Kéier betounen, 
wéi wichteg et ass, dass eis Arméi en neie gesetzleche 
Kader kritt. Dat aktuellt Gesetz, dat op 1952 zréck-
geet, och wann Adaptatiounen en cours de route 
virgeholl gi sinn, ass wierklech net méi up to date. 
D’Lëtzebuerger Arméi huet sech iwwert déi lescht 
Joerzéngten enorm weiderentwéckelt. Dobäi huet 
sech ëmmer méi erausgeschielt, dass déi aktuell 
Gesetzgeebung net méi duergeet, fir dass d’Arméi 
hir Missioune beschtméiglech a souverän ausféiere 
kann. Mir brauchen d’Adaptatioune vum neie Gesetz, 
net zulescht, fir weiderhin als fiabelen NATO- an EU-
Member kënne matzehalen an als klengen, mee dy-
namesche Partner och eise Bäitrag ze leeschten.
Kolleeginnen a Kolleegen, et geet mat dësem Gesetz 
wierklech net drëm, eis Arméi e bëssen opzepäppelen. 
Et geet villméi drëm, eis Arméi fit fir d’Zukunft ze maa-
chen, se ze professionaliséieren an esou opzestellen, 
dass se déi grouss Erausfuerderunge meeschtere 
kann. Betraff si souwuel d’Organisatioun vun eiser Ar-
méi, hir Attributioun, hir Ekippen an hire Fonctionne-
ment wéi och hir Infrastrukturen a Missiounen. An net 
ze vergiessen all déi Elementer vum Gesetz, déi derzou 
bäidroen, fir eis Arméi méi attraktiv ze maachen. Et ass 
jo awer eist erkläertent Zil – a mir hunn et oft genuch 
gesot –, verstäerkt jonk Männer a Fraen ze motivéieren 
an ze encouragéieren, de Wee vun enger Beruffsaus-
bildung oder Karriär bei der Arméi anzeschloen. Déi 
zwou nei geschafe B1- an A2-Karriären, eng Voie ex-
press fir d’C1-Karriären an d’Transparenz bei de Forma-
tiounen a bei de Graden an Avancementer wäerten e 
wichtegen Deel vun dëser Opwäertung sinn.
Et ass ganz evident an normal, dass d’Zäite sech 
geännert hunn, an zwar an allen Hisiichten. D’Tech-
nologien hu sech geännert an natierlech och d’Bedei-
tung an d’Dimensioun vun der Sécherheet. Mee och 
d’Besoinen an d’Interête vum Personal an der Arméi 
hu sech geännert. Dat gëllt souwuel fir déi fräiwëlleg 
Zaldote wéi och fir dat méi spezialiséiert Personal.
Mat dësem Gesetz, Här President, gëtt d’Arméi däit-
lech méi attraktiv fir de Public, och als Employeur. Dat 
gëllt souwuel fir déi militäresch an déi zivill Karriäre 
wéi och fir d’Spezialisten am Beräich vun der Avia
tioun, vun der Cyberdefense, op déi ech elo grad 
kuerz agaange sinn, an am Beräich vun de Satellit-
ten- a Kommunikatiounstechnologien, wou mir eis 
als Land an deene leschte Jore wierklech spezialiséiert 
hunn. Heiduerch kënne mer héich spezialiséiert Be-
ruffsprofiller entwéckelen, déi mat derzou bäidroen, 
fir eis Arméi ze moderniséieren an ze stäerken.
Duerch d’Aféierung vun den zwou neie Karriäre gëtt 
och eng Restrukturatioun vun de militäresche Graden 
néideg. Heibäi wäert den Avancement an de militä
resche Grade vun der Entwécklung vum Salaire lass-
gekoppelt ginn – et ass hei scho gesot ginn –, wat 
Spannungen tëscht deene verschiddene Karriäre 
verhënnert. E weidere Virdeel vun dëser Opdeelung 
ass, dass de sougenannte „Bewäertungssystem“ keen 
Afloss op d’Pai vun engem Arméismember kann hunn. 
An dat ass an den Ae vun der LSAP ganz wichteg.
Här President, d’Arméi kann een an den Ae vun der 
LSAP net zu 100 % mat der Fonction publique ali
gnéieren. D’Arméi huet wierklech hir Partikularitéiten 
a si ënnerscheet sech vun anere Verwaltungen. Si huet 
ganz spezifesch Missiounen, déi entspriechend For-
matiounen an eng kloer Hierarchie mat viraussetzen. 
D’Arméi huet och e ganz eegenen Aarbechtsregimm: 
Déi militäresch Disziplinn an déi militäresch Justiz a vill 
weider Dispositioune gëtt et just bei der Arméi.

An deem Zesummenhang gesäit de Gesetzesprojet 
e Congé supplémentaire vun aacht Deeg d’Joer fir 
d’Militärpersonal vir. Dëse Congé ass eng Zort – soe 
mer – Géigeleeschtung fir déi Sacrificer, déi de Mili-
täralldag oft verlaangt. D’Militärpersonal huet zum 
Deel ganz onreegelméisseg Aarbechtszäiten, déi eng 
gewësse Flexibilitéit an Disponibilitéit verlaangen. 
Am Hibléck op eng besser Work-Life-Balance, déi och 
bei der Arméi en Theema ass an dierf sinn, fanne mir 
dës Mesür dofir besonnesch wichteg a richteg. Zou-
sätzlech setzt sech d’Militärpersonal am Déngscht vu 
senger Aarbecht heefeg perséinleche Risiken aus, 
vun deenen d’Mataarbechter aus anere Verwaltunge 
sécher net am nämmlechte Mooss betraff sinn.
Mam Gesetz gëtt och eng nei Prime d’opérationna-
lité militaire vun 20 Punkten agefouert, déi fir déi 
iewescht Leedungspositiounen a fir d’Agentinnen an 
d’Agenten aus de Karriären A a B virgesinn ass. Well 
d’Rapportrice, där ech e ganz grousse Merci fir hire 
gudde Rapport wëll soen, am Detail op all d’Primmen 
agaangen ass, wëll ech mech dorobber limitéieren, 
déi Neierungen, déi am Interêt vun de Betraffene 
sinn, ze begréissen, genee wéi och d’Prime de démo-
bilisation, d’Prime de vol an d’Prime d’astreinte fir 
d’Permanencë vum Zivillpersonal.
Et ass nëmme richteg, dass zousätzlech Belaaschtun-
gen a Risiken entspriechend gewürdegt ginn. Dat 
fanne mir ganz wichteg a richteg. Och déi nei Struk-
tur an den neien Organigramm si positiv ze bewäer-
ten. Mat dëser Opstellung kuckt d’Arméi an d’Zukunft 
a mir erméiglechen, dass hir Capacitéite kënnen aus-
gebaut ginn. Dobäi bleift genee déi Flexibilitéit, déi 
noutwendeg ass, fir d’Resilienz vun eiser Arméi ze 
garantéieren.
Mir huelen zur Kenntnis, Här President, dass souwuel 
d’Offizéiergewerkschaft wéi och d’Ënneroffizéierge-
werkschaft iwwert déi lescht Deeg – an et ass hei 
schonn ausgefouert ginn – op der leschter Ligne droite 
vum Gesetzesprojet hir Zoustëmmung ausgedréckt 
hunn. Och si confirméieren, dass de Bewäertungs-
system, dee just fir d’Arméi gëllt, net mam Apprecia- 
tiounssystem vun der Fonction publique ze verwiesse-
len ass.
D’Arméi huet eeben eng Partie Spezifissitéiten, zu 
deenen och d’Iwwerpréiwe vun der Aptitude an de 
Fäegkeete vum Personal gehéiert. Dat ass oner
lässlech, fir sécherzestellen, dass d’Arméi operatio-
nell ass. Dee System ass scho säit Joerzéngten an der 
Lëtzebuerger Arméi en place an huet sech bewäert, 
genee wéi och a villen anere Länner, wat natierlech 
d’Zesummenaarbecht mat NATO an EU facilitéiert. Am 
Contraire zu enger Rei vun anere Länner wäert dëse 
System awer hei zu Lëtzebuerg keng Auswierkungen 
op den Traitement an d’Indemnitéiten hunn, well et 
sech, wéi gesot, ëm e separate System handelt, an 
dat ass och richteg esou.
Dofir begréisse mir als LSAP ausdrécklech, dass an 
enger gemeinsamer Motioun, déi vun der Rappor
trice hei presentéiert gouf, d’Modalitéiten an d’Han- 
nergrënn vun deem sougenannte „Bewäertungssys-
tem“ preziséiert ginn, fir dass et kloer ass, dass dësen 
Appreciatiounssystem net contraire zum Accord sala-
rial ass a keng Inzidenzen op d’Avancements en trai-
tement vun den individuelle Karriären huet. An awer 
wier et gutt a wichteg, dass an der Zukunft probéiert 
gëtt, d’Dispositioune vum Artikel 32 an eng separat 
Reglementatioun ze transferéieren. Dofir, Här Presi-
dent, wëll ech elo schonn den Accord vun der LSAP zu 
dëser Motioun ukënnegen.
Dëst Gesetz, léif Kolleeginnen a Kolleegen, ass e Ge-
setz, dat mer wierklech brauchen. Et ass jo net denk-
bar, Här President, dass mer am Beräich vun der 

Defense an den nächste Joren eise Budget op 2 % vun 
eisem RNB eropschrauwen, e gemeinsame Batailloun 
mat der Belsch plangen, eng ambitiéis national Stra-
tegie am Beräich vun der Cybersecuritéit ëmsetzen, 
eisen Knowhow am Spaceberäich kontinuéierlech 
ausbauen, aktiv derzou bäidroen, déi international 
Sécherheet mat ze verdeedegen, an eis fir Demokra-
tie a Rechtsstaatlechkeet asetzen a villes méi, wann 
e weesentlecht Fundament vun eiser Defense, eis Ar-
méi, hannendrunhippt an net déi Attentioun, Moyen
en an Aarbechtskonditioune kritt, déi si brauch.
Une voix | Très bien!
Mme Lydia Mutsch (LSAP) | Och eis international 
Partnerschaften, déi fir bal all eis Aktivitéiten eng 
onerlässlech Grondlag sinn, verlaangen e professio-
nelle Kader, eng kloer Strategie a sinn d’Grondlag fir 
eng solidaresch Zesummenaarbecht.
Här President, léif Kolleeginnen a Kolleegen, dëst 
Gesetz gëtt der Lëtzebuerger Arméi deen néidegen 
an dee richtegen Appui, fir hir aktuell an zukünfteg 
Erausfuerderungen a Missioune kënnen ze meesch-
teren. Eis Arméi ass en zentrale Pilier vun eiser natio-
naler Sécherheet a si huet et verdéngt, dee Kader an 
déi Moyenen ze kréien, déi si brauch, fir hir wichteg 
Aarbecht am Interêt vun eis all ausféieren ze kënnen.
An dofir wäerte mir als LSAP-Fraktioun dësem Projet 
eis Zoustëmmung ginn. An ech soe Merci.
Plusieurs voix | Très bien!
M. Mars Di Bartolomeo, Président de séance | Merci 
och. A vu dass de Fernand Kartheiser sech huet missen 
entschëllegen, ass d’Wuert elo direkt fir d’Madamm 
Oberweis. Madamm Oberweis, Dir hutt d’Wuert.
Mme Nathalie Oberweis (déi Lénk) | Merci, Här Presi- 
dent. E grousse Merci der Rapportrice fir hire Rapport. 
Kolleeginnen a Kolleegen, Här Minister, ech mengen, 
all d’Acteure si sech eens, datt d’Gesetz iwwert d’Orga-
nisatioun vun der Arméi muss moderniséiert ginn an 
datt et och mat e puer klengen Ännerungen net méi 
duergeet. Deementspriechend war et och déi richteg 
Decisioun, hei e komplett neit Gesetz ze schreiwen, 
quitte dass et e bësselche méi laang gedauert huet.
Déi Reform ass jo och dowéinst néideg ginn, well 
d’Gesetzgeebung nach ëmmer net un d’Reform vun 
der Fonction publique vun 2015 ugepasst gouf. Hei-
madder gi virun allem nei Karriäre geschaf mat och 
neie Méiglechkeeten, fir d’Remuneratioun ze ver-
besseren. Allerdéngs ass et kee kompletten Aligne-
ment op de Régime général, well jo dach eng Partie 
Ausname gemaach ginn, déi mat de Spezifissitéite 
vun der Arméi justifizéiert ginn.
Mir stellen och fest, datt d’Gewerkschaften an hiren 
Avisen eng ganz Rei vu konstruktiven, an eisen Aen 
och ganz gudde Verbesserungsvirschléi gemaach ha-
ten, vun deenen awer just e puer de Wee an den Text 
fonnt hunn. An natierlech kënne mer och ganz gutt 
verstoen, datt der CGFP déi Saach mam Bewäertungs-
system sauer opstéisst, well déi Aart a Weis, fir dräi 
Woche virum Vott via Amendement nach esou nei Ele-
menter an de Projet ze schreiwen, déi net ofgeschwat 
sinn an dann och nach engem Accord vum Dezember 
widderspriechen, dat ass zumindest onglécklech. Datt 
hei an engem Communiqué vun „Affront“ geschwat 
gëtt, kënne mir do awer iergendwéi och novollzéien.
Den anere grousse Manktum ass, datt an dësem Pro-
jet just ganz wéineg Verbesserunge fir déi fräiwëlleg 
Zaldoten dra sinn. Mir hu wierklech Schwieregkeeten 
ze verstoen, firwat een net zumindest iwwert d’Remu-
neratioun wëllt nodenken, fir déi konsequent eropze-
setzen. Et ass jo net, wéi wann et an der Defense am 
Moment u Sue géif feelen, grad am Contraire.

D’Rekrutéierungsproblemer vun der Arméi kënnen 
duerch dëse Projet de loi vläicht verbessert ginn, 
mee et sollt ee sech do net ze vill Illusioune maachen. 
Dat eleng wäert net duergoen. Et musse besser Per-
spektive geschaaft gi fir d’Zaldoten an et muss méi 
gemaach gi fir d’Vereebarkeet mat der Famill an der 
Fräizäit.
(M. Fernand Etgen reprend la présidence.)
Mee egal wéi kann ee bezweifelen, datt déi projezéi-
ert Zuele jeemools wäerte kënnen erreecht ginn.
Här President, de Budget vun der Lëtzebuerger De-
fense ass an de leschte Joren extreem geklomm, 
wéi keen anere Budget an dësem Land. Mir waren 
a bleiwen do dergéint. Och d’Tatsaach, datt de ver
briecheresche Regimm ronderëm de Putin d’Ukrain 
iwwerfall huet an do e brutale Krich féiert, geet fir eis 
als Justifikatioun fir esou eng radikal Militariséierung, 
militäresch Oprüstung, net duer. Well dat neit NATO-
Zil vu mindestens 2 % vum RNB heescht jo ganz ein-
fach, datt mer an Zukunft duebel esou vill Suen ausgi 
fir d’Militär wéi fir d’Entwécklungshëllef. Dat geet net 
an déi Richtung, déi fir eis a fir d’Mënschheet am End-
effekt ze wënschen ass.
Mee mir musse soen, datt d’Membere vun der Lëtze
buerger Arméi mussen déi beschtméiglech Aar-
bechts- a Liewenskonditiounen hunn, an dofir muss 
hiren Asaz ganz kloer gewürdegt ginn. Deen heite 
Gesetzesprojet leescht zumindest e klenge Beitrag 
an déi Richtung, och wa mer net mat allem averstane 
sinn.
Här President, erlaabt mer, well et meng lescht Ried 
ass, nach e puer Wuert ze soen. Ech géif fir d’éischt 
gäre ganz schnell all de Kolleegen heibanne Merci 
soen, natierlech virun allem och dem Personal an der 
Chamber, de Ministeren a Ministerinnen an natierlech 
och menge Mataarbechterinnen a Mataarbechter 
an der Fraktioun a menger Kolleegin, dem Myriam 
Cecchetti.
Ech muss soen, et war politesch eng gutt Erfa- 
rung – och wann een net ëmmer enger Meenung  
ass – a mënschlech och eng gutt Erfarung, hei ze sinn.
Ech muss och soen – ech versichen, mech kuerz ze ha-
len –, dass et awer natierlech frustrant ass, zu zwee 
dës Aarbecht ze maachen, well et natierlech immens, 
immens vill ass. Et ass esou eng wichteg Institutioun 
an esou eng wichteg Missioun, et huet een ëmmer 
d’Gefill, et géif een där Missioun net würdeg an et 
géif een der Aarbecht am Endeffekt net würdeg, well 
een, voilà, zum Deel awer och net ëmmer nokënnt. 
An dat deet mer och leed. Mee voilà, dat sinn d’Li-
mitte vun där Aarbecht, wann een nëmmen zu zwee 
ass.
Ech géif awer och nach gären eppes soen zu der 
Opwäertung vun der Chamber. Mir hunn e puermol 
gefuerdert, dass d’Chamber soll opgewäert ginn. Ech 
si jo och eng „députée-mère“, wéi meng Kolleegin 
d’lescht Kéier zu mer gesot huet – mee „mère“ am 
Sënn vu „Mamm“ –, an ech muss soen, et ass schued, 
dass dëst Mandat, virun allem an enger klenger Frak-
tioun, quasi inkompatibel ass, wann ee kleng Kanner 
huet an eeben Elteren ass. Dofir proposéiere mir och 
ëmmer erëm, dass dëst Mandat eigentlech sollt als 
Vollzäit ugesi ginn an dass Duebelmandater definitiv 
sollen ofgeschaaft ginn, fir dass mer déi Aarbecht och 
an de Schoulzäite kënne maachen.
E lescht Wuert: Ech wéilt eis, Iech, eis alleguerten 
drun erënneren, dass mer net fir eis hei sëtzen, mee 
fir d’Leit dobaussen, net just fir déi, déi fir eis gewielt 
hunn, mee fir se alleguerten, och déi ouni Droit de 
vote, a virun allem fir déi, deenen et net esou gutt 
geet. Ech denken natierlech un déi Leit zu Lëtzebuerg, 

déi 20 %, déi quasi vum Aarmutsrisiko betraff sinn 
am Endeffekt, all déi, deenen et net gutt geet an déi 
op der Strooss sinn an esou weider. An natierlech och 
eis Äerd däerfe mer net vergiessen, déi betraff ass 
vun Urgencen, mir wëssen et, d’Klimaurgencen, Bio-
diversitéitsurgencen. Mir sinn net fir eis hei, mir si fir 
dës Urgencen hei.
Ech muss och soen, dass ech och zum Deel enttäuscht 
sinn, well déi Urgencen hei menger Meenung no net 
ëmmer genuch gespiert ginn, mee d’Hoffnung bleift 
bestoen. Vläicht gesäit ee sech erëm!
Merci.
Plusieurs voix | Très bien!
M. Fernand Etgen, Président | Merci villmools, Ma-
damm Oberweis. A leschten ageschriwwene Riedner 
ass den honorabelen Här Marc Goergen. Här Goergen, 
Dir hutt d’Wuert.
M. Marc Goergen (Piraten) | Här President, mat 
deem heiten Text gëtt dat aalt Arméigesetz duerch 
eng komplett nei Versioun ersat. Des Weidere gesäit 
déi nei Verfassung vir, dass am Gesetz mussen d’Or-
ganisatioun an d’Kompetenze vun der Arméi prezis 
festgehale ginn.
Souwäit hu mer mat dësem Gesetz u sech och keng 
Problemer, well dee groussen Deel vum Gesetz eeben 
transparent oplëscht, wie wat an der Arméi mécht. 
Et sinn also elo méi juristesch Erklärunge wéi grouss 
Neierungen. Deen Deel vum Gesetz kënne mer och 
ouni Kappzerbrieches matdroen. Et ass jo logesch, 
dass e Generol iwwer engem Kaperol steet an dass 
d’Uerdere vun uewen no ënne ginn. Dat ass och an all 
Betrib oder Ministère net anescht.
D’Arméi a generell d’Force publique sinn eng speziell 
Abteilung an eisem Staat. Dat erkläert de Minister 
jo och esou am Gesetz souwéi an enger Äntwert op 
meng parlamentaresch Fro. Och de Staatsrot seet a 
sengem Avis zu dësem Gesetzesprojet, dass déi fräi-
wëlleg Zaldoten e Sonderstatut hunn, deen net mam 
Staatsbeamte gläichzesetzen ass. Dat gesäit een och 
um Terrain an der Realitéit: Den Zaldot ass méi laang 
am Déngscht, schafft och a méi inkomfortabele Kon-
ditiounen, wou Middegkeet a Stress herrschen a wou 
se trainéiert ginn, fir standhaft ze bleiwen.
Dat alles maachen dës Leit fir e Brochdeel vun engem 
Salaire, dee se op anere Plaze kéinte verdéngen. Dat 
gëtt et esou a kenger Verwaltung vum Staat. An dës 
Konditiounen an Differenzen hëllefen och net der At-
traktivitéit vum Beruff, engem Beruff, deen essenziell 
ass fir eis Gesellschaft, well et geet ëm de Schutz an 
ëm d’Souveränitéit vun eisem Land a vun Europa. A 
mir Piraten sti ganz kloer positiv zur NATO.
Dass ee vusäite vum Ministère mengt, dass een esou 
Konditioune mat just aacht Congésdeeg méi pro Joer 
kompenséiert géif kréien, dat ass net d’Realitéit vum 
Terrain. Dat ass net, wéi mir eis et virstellen.
Ech fannen et och schued, dass mir eis bei der Fro 
vun der Attraktivitéit vun de Militärkarriären net méi 
Zäit huelen, fir eis mat alle Sozialpartner eens ze ginn, 
an dëst Gesetz elo haut scho stëmmen. Esou goufe 
mer d’lescht Woch eréischt gewuer, dass d’Majoritéit 
probéiert, dëst Gesetz an aller Vitess nach duerch 
d’Legislatur ze bréngen, nodeems eng grouss Un-
zuel vun Amendementer eréischt Enn Juni deposéi-
ert goufen an d’Kommissiounen ufangs Juli waren. 
Dëse Gesetzesprojet ass alt nees e Beispill dofir, dass 
d’Chamber – an hei mengen ech d’Regierungspar-
teien – eis éischter als Fabrick gesäit, ouni déi néideg 
Suergfalt.
En Haaptzil am Gesetz ass et, de Personalmangel an 
der Arméi ze behiewen an d’Attraktivitéit vun den 

Zaldoteberuffer ze erhéijen. Jo, d’Arméi huet Pro
blemer, fir déi néideg Leit erbäizekréien an och fir se 
ze halen. D’Aarbechtskonditiounen, déi ech uewe ge-
nannt hunn, erklären, firwat dat esou schwéier ass. 
E grousse Personalbedarf kënnt dann nach derbäi 
mam gemeinsame Bataillon mat der Belsch. Fir dëse 
Bataillon soll Lëtzebuerg ronn 400 Männer a Frae 
bereetstellen. Grad mat deem Hannergrond hätte 
verschidde Punkte vun dësem Gesetz, déi d’Karriären, 
d’Selektioun an d’Formatioun an der Arméi betreffen, 
et verdéngt, méi breet am Detail beschwat ze ginn.
Wann ech den Avis vun der Arméigewerkschaft 
liesen, dass emol net si iwwert d’Modifikatioune Be-
scheed woussten an datt se schnell en Avis fir dat 
ganzt Gesetz hu missen ausschaffen, dann denken 
ech mir, dass ee sech fir de Vott vun dësem Gesetz 
haut hätt solle méi Zäit loossen. A wann ech den Avis 
vun der Arméigewerkschaft liesen, deen ëmmerhi 
vun deene Leit geschriwwe gouf, déi all Dag um Ter-
rain stinn an och d’Problemer gesinn, da kann ech dat 
net einfach esou op déi liicht Schëller huelen, dass 
mer haut iwwer e Gesetz ofstëmmen, wou si selwer 
soen, dass d’Konditioune vun den Zaldotekarriäre 
sech verschlechteren.
Och wann d’Arméi eng besonnesch Verwaltung beim 
Staat ass, wou vill Wäert op Hierarchie a Gehorsam 
geluecht gëtt, hätt ee kënnen an enger Kommissioun 
zesumme mat all de Gewerkschafte schwätzen, fir de 
Problem vun der Attraktivitéit vun eiser Arméi richteg 
unzegoen.
Wat d’Karriär vum Zaldot betrëfft – an do schwätze 
mer virun allem vun den Zaldotekarriären, also C1 an 
C2 –, do sinn an dësem Gesetz nach zimmlech Lächer 
dran, wou et derwäert gewiescht wär, fir Léisungen 
ze fannen, esou zum Beispill dat vum Fräiwëllegesta-
tut oder och de Punkt vum neie Bewäertungssystem 
an der Arméi, deen net op vill Géigeléift vusäite vun 
de Gewerkschafte stéisst.
Dat heite wier och eng gutt Occasioun gewiescht, 
fir de Primmekatalog fir déi fräiwëlleg Zaldoten ze 
harmoniséieren. De SPAL warnt, dass d’Zaldoten elo 
duerch dëst Gesetz manner Primme kréie wéi de 
Rescht vum Arméipersonal. Fir eis Piraten gëllt kloer 
de Prinzipp „gläich Leeschtung, gläich Primm“.
Här President, och wann ech frou sinn, dass u sech 
mat dësem Gesetz eis Motioun ëmgesat gëtt, wou 
mer deemools gefrot haten, dass d’Alterslimitt beim 
Rekrutement bei der Arméi ofgeschaaft soll ginn, 
kënne mir dësem Projet haut net zoustëmmen, well 
mir der Meenung sinn, dass een nach weiderhin hätt 
sollen den Dialog sichen, fir gemeinsam Léisungen ze 
sichen, anstatt hei mat der Briechstaang derduerch-
zefueren.
Merci.
M. Sven Clement (Piraten) | Très bien!
M. Fernand Etgen, Président | Merci villmools, Här 
Goergen.
D’Regierung huet d’Wuert, den Här Vizepremier- a 
Verdeedegungsminister François Bausch.
Prise de position du Gouvernement
M. François Bausch, Ministre de la Défense | Merci, 
Här President. Merci allen Deputéierte fir hir Beiträg. 
A merci virun allem der Madamm Rapportrice fir hire 
gudde schrëftlechen a virun allem och mëndleche 
Rapport. E war zimmlech komplett.
Här President, ech géif nawell gär behaapten, och 
wann net jiddweree mat mir d’accord ass, datt dat 
heite schonn en historesche Moment ass mat deem 
Gesetz, dat mer hei ofstëmmen. Et ass virdru gesot 
ginn: Dat Gesetz, dat mer haut en vigueur hunn, dat 

datéiert vun 1952. Mee ech wëll drop hiweisen: Dat 
Gesetz vun 1952, deem säi Virgängergesetz, dat war 
vun 1881! A mir sinn elo 2023. Dat heescht, mir hunn 
en Zyklus bei der Ëmännerung oder kompletter Re-
form vum Arméikadergesetz vun 71 Joer!
Här President, Dir Dammen an Dir Hären, an dëser 
Legislaturperiod hunn ech et mat menger Ekipp – an 
ech wëll duerfir och menger Ekipp stellvertriedend e 
grousse Merci soen an och der Arméi fir déi enorm 
Aarbecht, déi hei geleescht ginn ass – hikritt, fir dat 
Gesetz hei ze kréien.
Mee ech hoffen, datt et net nach eng Kéier 71 Joer 
dauert, bis mer de Kader upassen, well dat zeugt fir 
mech, wann dat esou laang dauert, och fir de Stelle-
wäert, deen een der Arméi an der Defense gëtt, wann 
een 71 Joer näischt ännert! Well Dir sidd jo mat mir 
d’accord, datt déi geopolitesch Positioun op eiser 
Welt net nëmmen all 71 Joer ännert an datt et donc 
absolutt noutwendeg wier, fannen ech, fir dat méi se-
riö ze huelen.
Ech kommen och nach drop ze schwätzen, datt net vill 
diskutéiert gi wär, net vill dialogéiert gi wär. An ech 
soen Iech och e puer Zuelen, fir datt Der emol gesidd, 
wéi laang mer heidru geschafft hunn.
Mee vläicht fir d’éischt emol de Kontext zum Gesetz, 
och fir dann awer hei ze soen, datt mer eng immens 
Schwächt, déi an deem Gesetz hei dra war, haut mat 
behiewen, nämlech déi, datt mer 2016 en Arrêt kritt 
hu vun der Cour, déi eis drop higewisen huet, datt 
mer am Fong mam bestoende Gesetz op ganz wa-
ckelege Féiss géife stoen, well villes, wat hei iwwer 
Règlement grand-ducal am Fong och virdru scho 
gereegelt ginn ass, „matière réservée à la loi“ wär. 
An dofir sinn ech frou, datt mer mat deem, wat mer 
elo haut wäerte stëmmen, déi Situatioun elo defini-
tiv aus der Welt schafen. An ech sinn och dankbar, 
well wéi ech dat jo eraushéieren hunn, kréie mer jo 
eng grouss Majoritéit fir dat Gesetz. Dat freet mech. 
An ech mengen, dat ass och gutt fir d’Arméi, fir datt 
d’Arméi weess, datt se vum Parlament esou de Réck 
gestäipt kritt.
Et sinn am Fong dräi grouss Neierungen, dräi grouss 
Richtlinnen, déi an deem Gesetz hei dra sinn. Dat 
Éischt ass natierlech den Ausbau vun de Ressourcen, 
d’Modernisatioun vun de Karriären, d’Schafe vun den 
neie Graden A2 a B1; ech kommen duerno méi am 
Detail op déi ze schwätzen. An dann natierlech och 
e puer Saachen, déi do ronderëm sinn, och déi nei 
Prime militaire fir d’Offizéier an d’Ënneroffizéier, do 
kommen ech och nach eng Kéier drop ze schwätzen 
herno.
An deen zweete grousse Punkt ass d’Adaptatioun 
vun der Durée vum Engagement vun de Volontairë 
vun dräi op véier Joer. An et ass gesot ginn hei: 
„Geet dat duer?“ Mir hätte léiwer fënnef Joer gehat, 
sougutt d’Arméi wéi och ech selwer als Minister an 
och d’Defense. Mee dat ass ënner anerem ee vun 
de Krompromësser, dee mer gemaach hu mat de 
Gewerkschaften, wou mer vill verhandelt hunn; ech 
kommen nach eng Kéier dorobber zréck. Duerfir ass 
et elo véier Joer. Dat war de Kompromëss, op dee mer 
eis gëeenegt hunn no laangen Diskussiounen.
An dann deen drëtte Punkt, dat ass d’Mise à jour vun 
der Organisatioun vun der Arméi, dat heescht, datt 
mer wierklech déi ganz Struktur nei opgebaut hunn. 
Dat heescht, mir hunn elo mat deem Gesetz hei – an 
dat ass schonn oft betount ginn – e Kadergesetz, dat 
deenen neien Erausfuerderungen och gerecht gëtt, 
déi op d’Arméi duerkommen.
Da wëll ech eppes soen zu deene Graden A2 a B1, fir 
datt Der och emol wësst, wat dat elo genau bedeit. Et 
gëtt jo elo e bëssen hei duergestallt, wéi wann dat bal 

näischt wär. Mee wann Der elo emol d’Zuelen héiert, 
déi ech Iech virliesen, da kann ee wierklech net der-
vunner schwätzen, datt mer hei eppes Klenges maa-
che fir d’Arméi – loin de là!
Mir ginn dervunner aus, datt schonn an deenen 
éischten dräi Joer vun deene 70 Ënneroffizéier, déi 
eng Première hunn, op d’mannst en Drëttel iwwert 
d’Voie express an de B1 wiessele wäert. Fir déi méi 
jonk Ënneroffizéier mat enger Première, déi nach net 
genuch Déngschtjoren hunn, fir d’Carrière ouverte 
oder d’Voie express ze maachen, besteet awer natier-
lech d’Méiglechkeet, den Examen-concours fir de B1 
bei der Arméi ze maachen. Dat ass de sougenannten 
„Out-in“, deen Der och bei der Police jo scho kennt. 
A wa se dee packen, kënne se natierlech ouni Stage 
direkt an de B1 genannt ginn.
Niewebäi bemierkt – dat hu mer festgestallt bei der 
Police an dat wäert an der Arméi och esou goen – ass 
déi Schafung vun der B1-Karriär an der A2-Karriär 
net nëmmen immens wichteg, well mer natierlech 
extreem vill méi héich technologesch Beruffer, déi 
mer an der Arméi an der nächster Zukunft wäerte 
brauchen, kënnen esou rekrutéieren, mee dat wäert 
och en Impakt hunn op d’Feminisatioun an der Ar-
méi. Mir hunn e groussen Nodeel: Mir hunn ze mann 
Fraen an der Arméi! Mir hätte gär méi Fraen an der 
Arméi. Et gi vill Efforte gemaach. An Dir wäert gesinn, 
duerch d’B-Karriär an A2-Karriär ass et esou, datt méi 
Frae wäerte rekrutéiert ginn, well – an dat musse mir 
Männer eis agestoen – et ass esou, datt d’Fraen an ei-
ser Gesellschaft haut meeschtens méi qualifizéiert si 
wéi d’Fraen, an dat wäert duerfir e groussen Impakt 
dorobber hunn.
Plusieurs voix | Wéi d’Männer!
M. François Bausch, Ministre de la Défense | Den 
aktuellen Ënneroffizéier, dee bis elo an der Karriär C1 
war, dee wäert am Fall vun engem Changement de 
carrière an enger éischter Phas direkt ongeféier 20 
Punkte méi verdéngen. Dat variéiert natierlech e bës-
sen a Fonctioun vum Echelon, wou e grad ass an der 
Anciennetéit, a vu senge Primmen, mee dat sinn on-
geféier 400 Euro de Mount. Dat heescht, 400 Euro de 
Mount kréien déi 70 Ënneroffizéier, wa se elo relativ 
séier an de B1 wiesselen, direkt méi an der Pai. Um 
Endgehalt vun der B1-Karriär gerechent ass dat en 
zousätzleche Verdéngscht vun 114 Punkten. Dat sinn 
2.540 Euro de Mount méi wéi am Endgehalt C1, dat 
se haut hunn. 2.540 Euro, dat ass net näischt!
Wann hei gemaach gëtt, wéi wa mer géifen hei eng 
Klengegkeet decidéieren, da soll ee sech déi Zuelen 
awer emol eng Kéier ukucken. Mee da gesäit een 
awer och schonn, firwat et esou wichteg ass, datt mer 
dat dote kréien, a wat dat an der Zukunft fir en effek-
tiven Impakt wäert hunn op d’Karriären an der Arméi.
Plusieurs voix | Très bien!
M. François Bausch, Ministre de la Défense | An 
dann zu der Fro vun der Ausbildung. Mir hätten na-
tierlech léiwer fënnef Joer gehat. Firwat? Ma well 
natierlech souwisou dräi Joer net duerginn, dat ass 
relativ kloer. Esou wéi d’Missiounen haut opgebaut 
sinn a wat vun de Leit verlaangt gëtt, ass et kloer, 
datt dat vun dem Asaz hier ze kleng ass, well d’Aus-
bildungszäit da schonn esou laang dauert, datt se 
meeschtens iwwerhaapt net méi kënnen an den Asaz 
goen, a Missioune goen. An dofir ass den Engage-
ment op véier Joer zumindest emol eng Verbesse-
rung. Déi zwielef Méint hëllefen eis vill. An da muss 
ee kucken – dat hu mer och deemools esou ofge-
maach mat de Gewerkschaften –, datt mer dat dann 
iergendwann eng Kéier evaluéieren. A wann dat an 
enger spéiderer Phas da méiglech ass, kann een dat 
nach ëmmer maachen.

Da wollt ech natierlech agoen op déi Fro vun där 
sougenannter „Evaluatioun“, well dat jo fir vill Opree-
gung gesuergt huet. Da wollt ech emol éischtens hi-
weisen – ech hunn e matbruecht hei, dat war nach 
deemools de Ministère de la Force publique – op 
den Arrêté ministériel vum 30. November 1954. Dat 
heescht, zënter 1954 gëtt et déi Bewäertungen do 
an der Arméi. An dat huet och e gudde Grond. Ech 
mengen, et sinn eng Rei Saache schonn opgezielt gi 
fir déi, déi intensiv nogelauschtert hunn, wat de Ge-
nerol Thull op der Tëlee an um Radio gesot huet oder 
wat och anerer vu verschiddene Gewerkschafte ge-
sot hunn. Déi kënnen dat och gären nach eng Kéier 
nolauschteren, dofir wëll ech dat net nach eng Kéier 
widderhuelen.
An dann ass gesot ginn an engem Communiqué vun 
der CGFP, dat wär jo emol guer net beluecht, datt dat 
iwwerhaapt esou wär, datt dat iwwerall an den ane
ren Arméien esou wär, mir géifen dat einfach esou 
behaapten. Ma ech hunn Iech hei dräi Dokumenter 
matbruecht. Zwee dovunner wäert ech och hei depo-
séieren, Här President. Da kënnen d’Deputéiert déi 
selwer eng Kéier noliesen. Dat sinn déi dräi Nopesch-
länner, dat ass d’Belsch, dat ass Frankräich an dat ass 
Däitschland. An natierlech hunn déi esou e Bewäer-
tungssystem. An ech kann Iech och verroden: En ass 
zimmlech voluminéis an zimmlech detailléiert.
An ech huelen hei e Beispill eraus, dat ass de bel-
schen. Do steet ganz kloer am But dran, wou d’Zil-
setzung dovunner definéiert ginn ass: „L’évaluation 
professionnelle entre dans le cadre du développe-
ment d’une politique de carrière efficace caractérisée 
par notre spécificité militaire et un développement in-
dividuel au cours de la carrière. Dans son ensemble, 
l’évaluation professionnelle rend possible la gestion 
des compétences présentes au sein de la défense de 
manière à rechercher la meilleure combinaison entre 
les besoins et les capacités en personnel.“ An da steet 
op Englesch hannendrun: „The right person at the 
right place at the right time at the right cost.“
Et ass kloer dat, wat ëmmer beschriwwe gëtt: Et geet 
hei ëm d’Effikassitéit vu Leit, virun allem a Fürungs-
positiounen, déi zum Beispill mussen 120 Leit com-
mandéieren, datt een do muss préiwen, ob déi dofir 
och fäeg sinn, well et geet ëm Liewen an Doud jee 
nodeem, wat hei geschitt um Terrain. An duerfir ass 
dat esou wichteg. Här President, ech ginn Iech dat 
Reglement of.
(M. François Bausch dépose un document.)
M. Fernand Etgen, Président | Merci, Här Bausch.
M. François Bausch, Ministre de la Défense | Da 
kënnt Der den Deputéierte gär Kopië maachen. Dat 
ass dat belscht.
Da komme mer bei dat franséischt. Dat ass jo eng 
aner grouss Nopeschnatioun. Och do steet: „Objet 
de la notation. La notation consiste, conformément 
à la définition donnée par l’article“, sou an esou vill, 
„du code de la défense, en l’évaluation par l’autorité 
hiérarchique des qualités morales, intellectuelles et 
professionnelles du militaire, de son aptitude physi-
que, de sa manière de servir pendant une période dé-
terminée et de son aptitude à tenir dans l’immédiat 
et ultérieurement des emplois de niveau plus élevé.“ 
Also kloer och dat nämmlecht Zil. Här President, och 
d’franséischt Dokument kann ech Iech iwwerreechen.
(M. François Bausch dépose un document.)
M. Fernand Etgen, Président | Merci.
M. François Bausch, Ministre de la Défense | An 
dann huelen ech nach dat anert, dat ass dat däitscht. 
Dat kann ech Iech net deposéieren, well dat ass net 
ëffentlech, mee ech hunn awer d’Méiglechkeet, Iech 

de But dovu virzeliesen, dee se hunn an engem vun 
hiren éischten Artikelen: „Beurteilen ist eine heraus-
gehobene Führungsaufgabe. Die beurteilenden Vor-
gesetzten aller Ebenen tragen durch die besondere 
Bedeutung der dienstlichen Beurteilung eine erhe
bliche Verantwortung sowohl hinsichtlich der Einsatz-
bereitschaft der Bundeswehr als auch der beruflichen 
und sozialen Entwicklung der ihnen unterstellten Sol-
datinnen und Soldaten. Die beurteilenden Vorgesetz-
ten sollen über ausreichende Kenntnis von Eignung, 
Befähigung und Leistung zu den beurteilten Personen 
verfügen.“ Also och kloer den nämmlechten Objektiv. 
An och dat ass e voluminéisen Text. Mee wéi gesot, 
deen ass net ëffentlech, duerfir kann ech Iech dee 
leider net deposéieren. Mee et geet awer alles an déi 
nämmlecht Richtung.
An duerfir ass et fir mech kloer – an dat hunn ech och 
an der Kommissioun gesot, an dat hunn ech och an 
den Diskussioune gesot mat der CGFP –: Dat huet 
iwwerhaapt näicht ze di mat deem, wat am Dezember 
decidéiert ginn ass, wou de Bewäertungssystem fir 
d’Karriären insgesamt beim Staat a vun der Aarbecht 
vun de Staatsbeamten ofgeschaaft ginn ass.
An et ass och esou, datt dat, wat an d’Gesetz dra-
komm ass, virdrun an engem Règlement grand-ducal 
stoung. Dat hu mer net a leschter Minutt, wéi dat hei 
duergestallt gëtt, esou express quasi dragefléckt, 
mee dat hu mer dragesat, well am Avis vum Staatsrot, 
dee jo awer relativ spéit komm ass – dat muss een 
awer ëmmerhi soen, mir hunn d’Gesetz am Septem-
ber 2021 deposéiert a mir hunn am Juli 2023 den Avis 
kritt; dat ass jo awer schonn eng länger Zäit –, dra-
stoung, datt de Staatsrot eis eng Opposition formelle 
gemaach hätt, wa mer net explizitt éischtens géifen 
d’ganz Hierarchie an d’Gesetz schreiwen an zweetens 
och da bei de Grade-militairen déi Krittären do an 
d’Gesetz géife schreiwen. Dat ass de Grond, firwat et 
drakomm ass.
Mee virdrun huet et Joerzéngten iwwer e Règlement 
grand-ducal fonctionéiert. Et ass applizéiert ginn a 
war ëmmer eng Spezifissitéit vun der Arméi a vun 
dem Militär. An déi brauchen dat och. Dat hunn ech 
gesot. Du sinn ech gefrot ginn: „Ma dann huelt dat 
einfach erëm eraus!“ Emol onofhängeg vum Fait, datt 
et zäitlech gesinn, wa mer d’Gesetz wëlle stëmmen, 
net méi méiglech gewiescht wär, sinn ech dergéint, 
fir dat net unzewennen. Ech sinn net onbedéngt De-
mandeur, datt dat an deem hei Gesetz steet. Wa mer 
eng aner Méiglechkeet fannen, fir et juristesch ze 
reegelen, da kënne mer dat ganz gär maachen. Mee 
awer ze maachen, wéi wann een d’Arméi kéint féie-
ren an déi militäresch Grade kéint vergi just op Basis 
vun der Anciennetéit, also et deet mer leed, dat ass 
total onseriö an net responsabel par rapport zu den 
Aufgaben, déi do hannendrustinn. An dat hunn ech 
gesot, do sinn ech net bereet, als Minister déi Verant-
wortung ze iwwerhuelen.
An ech si frou, datt an der Chamber de Gros dat jo 
och esou gesäit. An do wéilt ech Iech froen, Madamm 
Adehm: Dir hutt eng Motioun hei deposéiert, déi 
eigentlech e bësselche komesch formuléiert ass, well 
ech weess net, wat Der gär hei hätt. Hätt Dir gär, datt 
et keng Bewäertungskrittäre méi gëtt bei der Arméi 
fir d’Grade-militairen? Oder hätt Der just gär, datt 
den Artikel 10 respektéiert gëtt vum Accord salarial? 
Wann et just dat ass, dat steet an där anerer Motioun 
och dran, déi deposéiert ginn ass. Da kann een déi 
zwou verschmëlzen an eng maachen. Mee ech wëll 
awer gär vun Iech kloer wëssen – oder vun der CSV 
kloer wëssen –: Ass d’CSV der Meenung, datt et an 
der Arméi, fir d’militäresch Graden ze verdeelen, Be-
wäertungskrittäre muss ginn, jo oder nee? Ech froen 
Iech dat.

M. Fernand Etgen, Président | Ech ginn d’Wuert un 
d’Madamm Adehm.
Mme Diane Adehm (CSV) | Jo, merci, Här Presi-
dent. Eis geet et drëm, dass den Accord salarial vum 
9. Dezember 2022 soll respektéiert ginn, wéi mer 
et an eiser Motioun beschriwwen hunn, eeben den 
Artikel 10, dass de Système d’appréciation soll ofge-
schaaft ginn. A fir eis ass et hei eng Saach vu „pacta 
sunt servanda“ vis-à-vis vun der CGFP, net méi an net 
manner!
M. François Bausch, Ministre de la Défense | Sidd 
Dir fir Bewäertungskrittäre bei militäresche Graden, 
jo oder nee?
M. Gilles Roth (CSV) | Mir sinn hei net an engem In-
terrogatoire!
(Brouhaha général)
M. François Bausch, Ministre de la Défense | Jo, 
Här Roth, Dir sidd net an engem Interrogatoire, ma 
tiens, ma tiens, dat ass awer emol nei. Dat heescht, 
Dir kënnt mir Froe stellen, mee ech kann Iech net Pre-
zisioune froen zu Ärer Fro?!
M. Gilles Roth (CSV) | Stitt Dir zum Accord salarial an 
der Fonction publique, jo oder nee?
M. François Bausch, Ministre de la Défense | Do sti 
mir derzou! Dat steet an där anerer Motioun dran. 
Mee ech froen Iech dann: Stitt Dir zu Bewäertungs-
krittäre fir militäresch Graden an der Arméi, jo oder 
nee, als CSV? Ech hätt gär do eng Äntwert. Wann Der 
keng gitt, dann hutt Der alles gesot!
M. Gilles Roth (CSV) | Mir stinn zum Accord salarial.
(Exclamations)
M. François Bausch, Ministre de la Défense | Jo, 
gutt. Dir gitt also keng Äntwert, also ass et kloer, datt 
dat, wat an eiser Motioun steet, richteg ass an Dir 
Iech just derlaanscht wëllt drécken, fir eppes ze soen 
zu engem prezise Punkt. Dat ass de Punkt.
Här President, ech wëll awer dann nach um Schluss 
op e puer Saachen agoen, déi nach hei gesot gi sinn. 
Éischtens: Hei gëtt gesot, dat hei wär iwwert de Knéi 
gebrach ginn. Ech hu gesot, mir diskutéieren zënter 
véier Joer heiriwwer! Ech wëll Iech just soen, well dat 
och vum Här Goergen opgeworf ginn ass: Et ware gan-
zer 25 Verhandlungsronne mat de Gewerkschaften, 
7 dovunner mam Minister, fir deen Text hei – 25 zu 7! 
A wann een da fënnt, et wär net genuch verhandelt 
ginn ... Mee bon, et kann een natierlech verhandele bis 
zum Sankt-Nimmerleins-Tag an dann ni eng Decisioun 
huelen. Dat ass net mäi Stil. 25 Verhandlungen, 7 mam 
Minister! Mir hunn eng ganz Rei Saachen iwwerholl, 
mir hunn och Saachen, wou mer eis net eens gi sinn. 
Dat kënnt vir am Liewen, datt ee sech net eens gëtt. 
Mee ech mengen, et ass awer dann un der Regierung 
an um Minister, fir seng Responsabilitéit ze iwwerhue-
len a wann ee sech net eens gëtt, well een dat falsch 
fënnt, wat vun deenen anere verlaangt gëtt, ze soen: 
D’Gesetz gëtt elo esou geschriwwen!
2021 am September ass d’Gesetz an der Chamber 
deposéiert ginn. Wann d’Gesetz bis deposéiert ass an 
déi Avise kommen, kritt all Deputéierten déi. Ech war 
dee Minister, deen an deene leschte Joren awer na-
well zimmlech vill an der Chamberskommissioun pre-
sent war. Ech si fir alles an déi Kommissioun komm. 
Ech mengen, Dir hutt nach ni esou vill Informatioune 
kritt aus der Defense wéi déi lescht fënnef Joer, an 
ech war ëmmer disponibel fir ze kommen.
Ma wann Dir mech geruff hätt am Oktober oder No-
vember 2021, wier ech selbstverständlech direkt 
komm. Dann hätte mer diskutéiert iwwert den Avis X, 
iwwert den Avis Y. Et ass ni geschitt. Et huet kee mech 

geruff. Et ass eréischt herno driwwer diskutéiert ginn, 
wéi mer dunn an d’Schlussphas gaange sinn, wéi den 
Avis vum Staatsrot komm ass, an natierlech déi Kéier 
virdrun, dat war, wéi et jo och gesot ginn ass, wéi déi 
eenzeg Demande komm ass effektiv vun der CSV. Dat 
war e Joer virdrun, wéi mer d’Gesetz an der Chamber 
presentéiert hunn.
Firwat hu mer decidéiert, Amendements gouvernemen-
taux ze maachen, wéi den éischten Avis vum Staatsrot 
komm ass, an net iwwer Amendements parlementaires 
ze fueren? Mee well dat déi eenzeg Chance war – dat 
hunn ech an der Kommissioun och gesot –, datt mer 
d’Gesetz iwwerhaapt nach duerchkreien. Well déi 
Amendements gouvernementaux konnt ech direkt bei 
de Staatsrot schécken. A meng Ekipp stoung dräi Wo-
che prett do fir ze waarden op den Avis, fir ze kucken, 
wat nach ze maache wier, fir datt mer dat Gesetz – wat 
awer e wichtegt Gesetz ass, an anscheinend ass jo awer 
jiddwereen der Meenung, datt dat Gesetz hei essenziell 
wichteg ass fir d’Arméi – effektiv onbedéngt gestëmmt 
kréien. Mee dat hat awer näischt mat Hauruckverfaren 
ze dinn, well d’Gesetz war zwee Joer deposéiert an et 
hätt zwee Joer kënnen in extenso an der Kommissioun 
op Demande vun all Deputéierten diskutéiert ginn.
Wann awer kee mech freet, fir an d’Kommissioun 
ze kommen ... Gutt, ech ka mech natierlech selwer 
elo andauernd alueden an d’Kommissioun vun der 
Chamber. Wann ech geruff ginn, sinn ech do. An all-
kéiers, wann dat de Fall war, sinn ech och komm. Mee 
et huet awer leider kee mech geruff.
Dann zu den Avisen, déi komm sinn: Déi Avise sinn 
alleguerte gekuckt ginn.
M. Fernand Etgen, Président | Här Minister, erlaabt 
Der, datt d’Madamm Adehm Iech nach eng Fro stellt?
M. François Bausch, Ministre de la Défense | Selbst-
verständlech.
Mme Diane Adehm (CSV) | Här Minister, mir hunn 
och eng Presidentin vun der Chamberskommissioun, 
déi dat doten hätt kënnen op den Ordre du jour hue-
len an ufänken, eng Lecture article par article ze maa-
chen.
M. François Bausch, Ministre de la Défense | Jo, 
gutt.
Mme Diane Adehm (CSV) | Dat ass awer notamment 
an deem heite Gesetz net geschitt.
M. François Bausch, Ministre de la Défense | Jo.
Mme Diane Adehm (CSV) | Mir hunn et just eng 
Kéier virgestallt kritt, well mer et gefrot hunn.
M. François Bausch, Ministre de la Défense | Ma-
damm Adehm, ech mësche mech net an an d’Orga-
nisatioun vun der Chamber. Dir hutt Iech och beklot, 
well d’Rapporten, d’PVen net gemaach gi sinn. Domat 
hunn ech näischt ze dinn. Dat geet mech näischt un. 
Dat ass der Chamber ...
M. Fernand Etgen, Président | Här Bausch, erlaabt 
Der, datt d’Madamm Empain dozou Positioun bezitt?
M. François Bausch, Ministre de la Défense | Selbst-
verständlech, Här President.
Mme Stéphanie Empain (déi gréng), rapportrice | 
Merci, Här President. Ech mengen, et kann een och 
éierlech sinn. Effektiv, dat kann ee maachen. Et muss 
een dozou soen, dass mer ... Ech si jo elo awer eng 
Zäitchen derbäi, an d’Praxis ass eigentlech déi, dass 
mer normalerweis bei Gesetzestexter waarden, bis 
mer den Avis vum Staatsrot hunn, éier mer dat maa-
chen. Et gëtt Ausnamen, mee normalerweis gëtt et 
esou gehandhaabt. A bei esou engem groussen Text 
wéi deem do wär et e bësselche Peine ...

(Interruption par M. Gilles Roth)
Jo, Här Roth, dann hëlleft elo ... Gitt hir hir Speakings 
an dann …
(Interruptions)
Also, et huet een d’Méiglechkeet, dat ze maachen. 
Mee dat wär awer och e bësselche Peine perdue, 
wann ee grad just bei esou engem Text, deen esou 
komplizéiert ass, net den Avis vum Staatsrot ofwaart, 
fir deen ze wëssen. Dat hu mer och beim Fichiers-
gesetz esou gemaach, dass mer herno d’Artikelen 
duerchgaange si mam Tableau comparatif. Gutt, dat 
hätt ee kënnen aneschters maachen. Très bien! Mir 
hunn et awer an dësem Fall aneschters gemaach an 
et huet och kee virausgesinn, dass mer géife kuerz 
viru knapp, eng Woch virum Delai quasi, den Avis 
vum Staatsrot dann nach kréien.
M. Fernand Etgen, Président | Merci, Madamm 
Empain. An ech ginn d’Wuert zréck un den Här Minister.
M. François Bausch, Ministre de la Défense | Merci, 
Här President. Erlaabt mer nach ... Bon, meng Zäit ass 
elo scho bal ofgelaf, mee ech mengen, et war e bës-
sen en Intermezzo ...
M. Fernand Etgen, Président | Et war e bëssen en 
Hin an Hier. Dir däerft nach e bëssen.
M. François Bausch, Ministre de la Défense | Ech 
kommen och zum Schluss, maacht Iech keng Suer-
gen.
Ech wollt awer nach eppes soen, well et gefrot gi war, 
zu de Reglementer am Zesummenhang mat de Be
wäertungen. Déi Reglementer – an dat wëll ech och 
hei betounen – louchen am Januar vir. Dat heescht, 
den Inhalt vun deem, wat mer wëllen an déi Bewäer-
tung dramaachen, ass och zweemol mat de Gewerk-
schaften diskutéiert ginn. Dat ass guer näischt Neits. 
Et ass net, wéi wa mer déi Reglementer net diskutéi-
ert hätten. Mee wéi gesot, nach eng Kéier, si hu jo du 
missen erausgeholl ginn aus dem Gesetz. A well mer 
elo Saachen an d’Gesetz geschriwwen hunn, musse 
mer déi Reglementer natierlech nei schreiwen. Den 
Deel Sport ass eigentlech fäerdeg an de Rescht ass an 
der Ausaarbechtung. An et ass natierlech virgesinn, 
datt fir de September, Oktober, wann d’Gesetz en 
application geet, dann och déi Reglementer komplett 
fäerdeg sinn.
Mee wéi gesot, déi waren och schonn am Januar pour 
avis un d’Gewerkschafte gaangen. An ech weess, et 
gouf just ee Punkt, deen deemools e bësse „Stein 
des Anstoßes“ war, dat war de Sportstest. Dee war 
nämlech kritiséiert gi virun allem vun enger Gewerk-
schaft. An et war och net esou, datt deemools, wéi 
mer eis déi Reglementer ginn hunn, déi am Fong vum 
Inhalt hier dat nämmlecht soe wéi dat, wat am Gesetz 
hei stoung, dat alles esou ëmstridde gewiescht wär, 
wéi mer dat deemools an de Reglementer stoen ha-
ten.
Et ass souwisou absurd, wann ech héieren, datt gesot 
gëtt: „Am Fong si mir net esou géint Bewäertunge bei 
militäresche Graden. Mir si just dergéint, datt et am 
Gesetz steet.“ Also, entweeder ass ee géint dee Prin-
zipp generell an dann ass ee generell dergéint oder 
et seet een: „Mir sinn d’accord, mee et stéiert eis e 
bëssen, wéi et hei formuléiert gëtt.“ Mee wéi gesot, 
déi Reglementer si gläich fäerdeg an déi wäerten 
dann natierlech och eng Kéier mat deenen Zoustän-
nege consultéiert ginn.
Da war nach geschwat gi vum Avis vum Syvicol. Jo, 
gutt, do geet et natierlech nëmmen ëm d’Gemenge-
walen, natierlech geet et net ëm Nationalwalen. Dat 
ass eng Diskussioun. De Syvicol huet geschriwwen 
a sengem Avis, datt si léiwer eng generell Reform 

hätten. Dat hätt een och kënne maachen a waarden 
a soen: Et si jo nach aner Beruffskategorië beim Staat, 
wou d’Fro sech stellt, ob dat Sënn mécht, datt een 
deene verbitt, zum Beispill e kommunaalt Mandat ze 
hunn. Mee et geet hei just ëm kommunal Mandater.
(Interruption)
Dann ass och virdru vum Här Graas gefrot ginn zum 
Batailloun, mat de Leit: „Kréie mer déi Leit?“ Jo, ech 
si sécher, wa mir dat Gesetz hei haut stëmmen, da 
kréie mir vill méi Méiglechkeeten, fir Leit ze rekrutéie-
ren. A mir hunn och schonn Tester gemaach mat der 
Educatioun zesumme bei verschiddenen Ofschlëss, fir 
ze kucken, wann déi Graden do wieren, wéi grouss 
den Interessi wär fir d’Leit, fir Jonker, fir an d’Arméi 
ze kommen. Et ass enorm, wivill méi grouss den Inte
ressi ass. Et geet net aneschters, menger Meenung 
no, wéi et gaang ass bei der Police: Soubal mer déi 
B1-Karriär hunn zum Beispill, virun allem déi, da 
wäerte mer och ganz sécher d’Leit fannen. An dee 
Batailloun, do brauche mer, eleng wéinst dem Batail-
loun, 125 Leit méi. Dat si souwuel fräiwëlleg Zaldote 
wéi och Militaires de carrière, gemëscht par rapport 
zu dem Effectif, dee mer haut hunn.
An dann zu der Fro oder zu der Ausso vum Här Graas: 
„Brauche mer en eegene Verdeedegungsministère?“ 
Jo, ech sinn där Meenung. An d’Viraussetzunge sinn 
och all geschafen, kann ech Iech soen, mat deem, 
esou wéi dat haut opgebaut ass, datt duerchweegs 
déi nächst Regierung, wa se dat da wëllt, dat ka 
maachen. Mee ech sinn iwwerzeegt, datt mer dat 
brauchen, vu d’Bedeitung vun haut vum Verdeede-
gungsministère a well mer och dat eenzegt Land 
sinn ... De Ministère de la Défense ass an deene 
meeschte Länner dat, wat een a Frankräich e „mi-
nistère régalien“ nennt. Et ass keen onwichtege Mi-
nistère. A mir sinn eent vun deenen eenzegen, ech 
mengen, souguer dat eenzegt Land an Europa, wou 
dat net en eegestännege Ministère ass. Et ass op alle 
Fall meng Iwwerzeegung, datt een dat brauch. A sou-
wäit ech mech erënneren, huet meng Partei dat och 
an hire Walprogramm geschriwwen.
Da wollt ech nach der Madamm Oberweis soen zu der 
Fro vun den normalen Zaldoten, dat ass jo och deel-
weis vun aneren opgeworf ginn: Wéi kënne mer nach 
méi d’Attraktivitéit steigeren, fir méi fräiwëlleg Zaldo-
ten ze kréien? Eng Rei Saache sinn hei schonn am Text 
mat dran. Mee mir hunn awer och en Aarbechtsgrupp 
agesat virun dräi Méint mat de Gewerkschaften, fir 
ze kucken, wéi mer de Statut vum Zaldot an Zukunft 
nach kënnen opwäerte respektiv verbesseren, fir datt 
mer méi fräiwëlleg Zaldoten an Zukunft fannen.
Här President, ech sinn op alle Fall frou, datt mer dat 
Gesetz haut hei mat enger grousser Majoritéit stëm-
men. Et ass fir d’Arméi wichteg. Et ass fir d’Land wich-
teg. Duerfir e grousse Merci vu menger Säit.
Plusieurs voix | Très bien!
M. Fernand Etgen, Président | Merci dem Här Ver-
deedegungsminister François Bausch. Dann awer 
nach Parole après ministre fir den Här Goergen.
M. Marc Goergen (Piraten) | Merci, Här President. 
Well den Här Bausch jo nach eng Kéier explizitt mech 
ugeschwat hat zu deem Theema: Mir hu Pro a Kontra 
analyséiert a mir si souguer, wéi ech dat a menger 
Ried gesot hunn, mat villem averstane bei deem Ge-
setz. Mee et muss een awer och nun emol soen, dass 
elo am Juli dat Ganzt eréischt vum Staatsrot koum, 
d’Amendementer eréischt koumen. An dat Eenzegt, 
wat mir eebe gär gehat hätten, ass, dass ee mat 
enger CGFP schwätzt an net just iwwer Communi-
quéen. Dat ass eis eenzeg Demande.

(Interruption)
Anstatt dass een ëmmer nëmmen iwwerenee 
schwätzt, soll een eng Kéier matenee schwätzen. Ech 
mengen, wann esou e Problem do ass, hätt et der 
Kommissioun gutt gestane fir ze soen: …
M. François Bausch, Ministre de la Défense | Dat ass 
geschitt.
M. Marc Goergen (Piraten) | … „Mir invitéieren 
d’CGFP, de SPAL an“, vu mir aus, „och nach d’Offizéi-
eschgewerkschaft, fir dass si den Deputéierten dat 
kënnen erklären.“ Am Moment mussen d’Deputéiert 
eng Aarbecht maachen, wou se aus der Press mat-
kréien oder aus E-Mailen, wat d’Gewerkschaften 
denken. Da gitt Dir eng aner Positioun, an dat ass fir 
d’Deputéierten, grad bei deem Marathon, dee mir 
grad hunn, ganz schwéier ze bewäerten. A mir wären 
och nach d’nächst Woch komm, fir dat Gesetz hei ze 
stëmmen, wann et esou wichteg ass, an och nach eng 
Kéier am September.
M. François Bausch, Ministre de la Défense | Här 
President, ech wëll dem Här Goergen soen, datt et 
zu där Fro vun de Bewäertungen zwee Avise gëtt, déi 
Der och kritt hutt als Deputéierten. Dat eent ass dee 
vun der APOL an dat anert ass dee vu L-E-O, déi huet 
Iech och nach eppes geschéckt. De SPAL huet Iech 
emol kee geschéckt um Schluss. Just nëmme souvill 
dozou. Firwat hu se kee geschéckt? Keng Anung. Ech 
weess dat net. Dat ass mer och elo zimmlech egal.
Da wollt ech Iech soen: Ech hunn d’CGFP gesinn, ze-
summe mam Minister vun der Fonction publique. 
Jo, dat ass net d’Chamber. D’Chamber gesäit jo be-
kanntlech net ëmmer dauernd d’Gewerkschaften, och 
net bei anere Projeten. Mee mir hu se gesinn an ech 
hunn Iech och doriwwer bericht. An där Kommissioun 
waart Dir leider net do, wou ech dee Bericht gemaach 
hunn. Dir waart iwwerhaapt an deenen zwou leschte 
Kommissiounen net do, Här Goergen, wéi mer iwwert 
de Gesetzesprojet diskutéiert hunn.
(Interruptions)
Jo, elo sot Der erëm, Dir hätt aner Kommissioune ge-
hat.
M. Marc Goergen (Piraten) | Ma dat ass esou!
M. François Bausch, Ministre de la Défense | Jo, 
mee gutt. Mee et ass awer esou, Dir waart awer net 
do!
Mme Nancy Arendt épouse Kemp (CSV) | Dir hutt 
véier Kommissiounen op déi nämmlecht Zäit ge
luecht. Dat hate mir nach ni an der Chamberskom-
missioun, nach ni virdrun! Esou e Kuddelmuddel!
(Interruption par M. Sven Clement)
M. François Bausch, Ministre de la Défense | Wann 
dee Gesetzesprojet Iech esou wichteg gewiescht 
wier, wéi Der dat hei erkläert, dann hätt Der e kënne 
vill éischter kucken. Op alle Fall, déi Consultatioune 
sinn …
(Brouhaha)
M. Fernand Etgen, Président | Wannechgelift!
(Coups de cloche de la présidence)
M. François Bausch, Ministre de la Défense | Déi 
Consultatioune sinn all gelaf, Här President. A wéi ge-
sot, nach eng Kéier: Mir haten am Virfeld heivunner 
25 Verhandlungssëtzunge mat de Gewerkschaften, 7 
dovunner mam Minister selwer, an och déi Fro vun 
der Bewäertung ass nach am Januar zweemol disku-
téiert gi mat hinnen.
Mee, Här Goergen, dat ass esou. Wann een an der 
Verantwortung ass, da verhandelt een an et verhan-
delt een an et verhandelt een, mee iergendwann eng 

Kéier muss een zur Konklusioun kommen, an dat ass 
dat, wat mer gemaach hunn. Ech hunn iergendwann 
eng Kéier meng Konklusioun gezunn an der Regie-
rung déi ënnerbreet.
Merci.
Une voix | Très bien!
M. Fernand Etgen, Président | Merci dem Här Ver-
deedegungsminister François Bausch. Nach eng Kéier 
Parole après ministre fir den Här Goergen – oder fir 
Fait personnel.
M. Marc Goergen (Piraten) | Merci, Här President. 
Also, ech mengen, iwwer meng Presenze brauch ech 
net mat Iech ze streiden, well ech hu mat déi meeschte 
Presenzen, a sécherlech och an där Kommissioun. Mee 
wann ech awer elo d’Demande géif lancéieren – ech 
weess, dat geet net un Iech, mee éischter un d’Presi-
dentin vun der Kommissioun –, géif dann eng Ma-
joritéit zoustëmmen, fir eis vun der CGFP erklären ze 
loossen, wou de Problem ass? Dir hutt gesot, Dir hutt 
se gesinn. Dat bedeit nach ëmmer net, dass d’Cham-
ber, déi haut d’Entscheedung hëlt, se gesinn huet. Wou 
wär dann e Problem, wa mir se géife gesinn a mir géife 
se dann d’nächst Woch oder ufangs September invi-
téieren?
M. Fernand Etgen, Président | Merci.
M. François Bausch, Ministre de la Défense | Här 
Goergen, just fir Iech ze froen: Hutt Dir bei de Gehälter
verhandlungen – de Gehälteraccord vun der CGFP hutt 
Der jo matgestëmmt hei, huelen ech un – virdrun nach 
eng Kéier d’CGFP gesinn, ier Der hei de Gehälteraccord 
gestëmmt hutt?
M. Sven Clement (Piraten) | Jo, ...
(Exclamations et brouhaha)
... an do war den ... dergéint.
(Coups de cloche de la présidence)
M. Fernand Etgen, Président | Ech mengen, d’Dis-
kussioun ass elo ofgeschloss.
M. Sven Clement (Piraten) | Ech géif se gäre méi oft 
an der Chamber gesinn, jo.
(Interruptions)
M. Fernand Etgen, Président | Ech wollt d’Chamber 
drop opmierksam maachen, datt sech dräi Erreurs 
matérielles an den Text vum Projet de loi ageschlach 
hunn.
M. Sven Clement (Piraten) | Dat ass, wann een ze 
séier schafft!
M. Fernand Etgen, Président | Am éischten Artikel 
vum éischte Paragraf vum Artikel 32 ass een „e“ beim 
Wuert „prévu“ derbäizesetzen an d’Wierder „de la 
présente loi“ sinn ze sträichen. Zum Schluss vum Saz 
ass och nach d’Wuert „militaire“ derbäizesetzen. De 
Staatsrot ass iwwert d’Ännerungen a Kenntnis gesat 
ginn. Mir wäerten iwwert deen esou ofgeännerten 
Text ofstëmmen.
Et ass vun der CSV-Fraktioun gefrot ginn, den Arti-
kel 48 vum Chambersreglement geltend ze maachen 
an e Vote séparé ze maachen. De Vote séparé gëtt 
iwwert den Artikel 32 gefrot. Mir mussen dann eenzel 
iwwert dësen Artikel ofstëmmen.
Da stellen ech d’Fro: Wien d’accord ass mat dem Ar-
tikel 32 vum Projet de loi, dee soll mat Jo stëmmen.
Vote séparé sur l’article 32 du projet de loi 7880
D’Ofstëmme fänkt un. Mir maachen de Vote par pro-
curation. Et feelen der nach e puer.
M. Sven Clement (Piraten) | D’ADR kann net ofstëm-
men.

M. Fernand Etgen, Président | Ma dann ass de Vott 
elo ofgeschloss.
D’Resultat ass dat Follgend: 31 Jo-Stëmmen, 22 Nee-
Stëmmen an 2 Abstentiounen. Den Artikel 32 ass do-
madder ugeholl.
Ont voté oui : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann (par M. André Bauler), MM. Pim 
Knaff, Claude Lamberty et Mme Lydie Polfer (par  
Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc Hansen 
(par Mme Stéphanie Empain), Mme Josée Lorsché,  
M. Charles Margue et Mme Jessie Thill.
Ont voté non : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden (par Mme Nancy 
Arendt épouse Kemp), Jean-Marie Halsdorf, Mme Martine 
Hansen, MM. Max Hengel (par M. Georges Mischo), Aly 
Kaes (par Mme Diane Adehm), Marc Lies, Mme Elisabeth 
Margue (par M. Gilles Roth), M. Georges Mischo,  
Mme Octavie Modert (par M. Félix Eischen), MM. Laurent 
Mosar (par M. Emile Eicher), Gilles Roth, Jean-Paul 
Schaaf, Marc Spautz, Serge Wilmes (par M. Marc Spautz) 
et Michel Wolter (par Mme Martine Hansen) ;
MM. Sven Clement et Marc Goergen.
Se sont abstenues : Mmes Myriam Cecchetti et Nathalie 
Oberweis.
Mir kommen dann elo zur Ofstëmmung iwwert de 
gesamte Projet de loi. Den Text steet am Document 
parlementaire 788012.
Vote sur l’ensemble du projet de loi 7880 et dispense 
du second vote constitutionnel
D’Ofstëmme fänkt un. Mir maachen elo de Vote par 
procuration. De Vott ass ofgeschloss.
De Projet de loi ass mat 52 Jo-Stëmme bei kenger 
Nee-Stëmm a 4 Abstentiounen ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden (par Mme Nancy 
Arendt épouse Kemp), Jean-Marie Halsdorf, Mme Martine 
Hansen, MM. Max Hengel (par M. Georges Mischo), Aly 
Kaes (par Mme Diane Adehm), Marc Lies, Mme Elisabeth 
Margue (par M. Félix Eischen), M. Georges Mischo,  
Mme Octavie Modert (par M. Marc Spautz), MM. Laurent 
Mosar (par M. Emile Eicher), Gilles Roth, Jean-Paul Schaaf, 
Marc Spautz, Serge Wilmes (par M. Marc Lies), Claude 
Wiseler (par M. Gilles Roth) et Michel Wolter (par  
Mme Martine Hansen) ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann (par 
M. André Bauler), MM. Pim Knaff, Claude Lamberty et  
Mme Lydie Polfer (par Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc Hansen 
(par M. François Benoy), Mme Josée Lorsché, M. Charles 
Margue et Mme Jessie Thill.

Se sont abstenus : MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.
Motions
Da musse mer nach iwwert déi zwou Motioune be-
fannen.
Motion 1
Fir d’éischt d’Motioun Nummer 1, déi vun der Ma-
damm Stéphanie Empain deposéiert ginn ass. Wëllt 
nach een zu där Motioun d’Wuert ergräifen? Den Här 
Gilles Roth.
M. Gilles Roth (CSV) | Här President, ech wollt d’Au-
teure vun der Motioun froen, wat dee leschten Dispo-
sitif heescht: „à mandater le Ministre de la Défense 
à analyser la faisabilité de transférer le dispositif 
instauré par l’article 32 dans un instrument juridique 
distinct du projet de loi“. Wat heescht dat? Oder wat 
ass domadder gemengt? Dat heescht, Dir …
(Interruption par M. François Bausch)
Dat heescht, Dir hätt haut gären, dass de Bewäer-
tungssystem dran ass, an da sot Der: „Mir huelen en 
awer eraus, fir en an e separaten …“
M. François Bausch, Ministre de la Défense | Nee! 
Nee, et steet just do, datt soll analyséiert ginn, ob dat 
méiglech ass.
(Interruptions)
Dat war d’Demande ënner anerem, wéi ech mat de 
Gewerkschaften diskutéiert hunn. Ech sinn zwar der 
Meenung, datt dat net wäert goen. Duerfir steet et jo 
elo richteg hei am Gesetz an duerfir soll gekuckt ginn, 
ob et méiglech ass. Et kann een ëmmer alles duerno 
analyséieren.
M. Gilles Roth (CSV) | Dat heescht, d’Majoritéits
parteie froen eigentlech d’Regierung, fir bei engem 
Gesetzestext, deen elo just gestëmmt ginn ass, eng 
Dispositioun erauszehuelen a se dann an en anere 
Projet de loi ze schreiwen. Wat ass dann de Sënn do 
dervun?
M. François Bausch, Ministre de la Défense | Et ass 
just, well d’Gewerkschaften, Här Roth ... Wësst Der, 
wann Der gutt nogelauschtert hätt, wéi ech dat vir-
drun erkläert hunn …
(Exclamations et brouhaha)
Ma nee! Ma nee, ech wëll Iech just soen, firwat ech 
mengen, datt et drasteet, wann Der erlaabt. Wann 
Der dat erlaabt?
M. Gilles Roth (CSV) | Nee, ech hat mech u sech 
adresséiert un d’Auteure vun der Motioun. Mee wann 
ech dat richteg verstinn, huet d’CGFP den 18. Juli e 
Communiqué gemaach. Hat Dir dann d’CGFP gesi 
virun deem Communiqué?
M. François Bausch, Ministre de la Défense | 
D’CGFP huet e Communiqué gemaach, Här Roth, an 
doropshin hunn ech se gesinn. An dunn huet d’CGFP 
mer matgedeelt, datt dat, wat si virun allem géif stéie-
ren, wier, datt dat doten an deem heite Gesetz géif 
stoen. Do hunn ech hinne gesot, ech wär der Mee-
nung, esou wéi de Staatsrot dat och gesot huet, datt 
dat net aneschters géif goen. An no all deenen Diskus
siounen hu mer herno proposéiert, ob een herno kéint 
eng Analys maachen, ob een net iwwer en anere Wee 
kéint zum nämmlechte Resultat kommen, awer datt 
eng Bewäertung misst do sinn. Bon, d’CGFP war och 

domadder net zefridden, mee mir hunn awer dunn 
decidéiert, datt et awer derwäert wär, dat awer zumin-
dest ze kucken. Kucke kann een alles, mee ob et mach-
bar ass, dat gesäit een dann duerno.
M. Gilles Roth (CSV) | Also, mir stinn als CSV zu dem 
Gehälteraccord, dee mat der CGFP ofgemaach ass.
(Interruption)
A mir stinn och zu dem Prinzipp vum „pacta sunt ser-
vanda“ an duerfir stëmme mer déi dote Motioun vun 
der Majoritéit net mat.
(Interruption)
M. Fernand Etgen, Président | Ech mengen, da 
kënne mer elo iwwert d’Motioun Nummer 1 ofstëm-
men.
Vote sur la motion 1
D’Ofstëmme fänkt un. Mir maachen de Vote par pro-
curation. De Vott ass ofgeschloss.
D’Motioun Nummer 1 ass mat 32 Jo-Stëmme bei 20 
Nee-Stëmmen an 2 Abstentiounen ugeholl.
Ont voté oui : Mme Barbara Agostino, MM. Guy Arendt, André 
Bauler, Gilles Baum, Mme Simone Beissel, MM. Frank 
Colabianchi, Fernand Etgen, Gusty Graas, Pim Knaff, Claude 
Lamberty et Mme Lydie Polfer (par M. André Bauler) ;
Mme Simone Asselborn-Bintz, M. Dan Biancalana, Mmes Tess 
Burton, Francine Closener, MM. Yves Cruchten, Mars Di 
Bartolomeo, Mme Cécile Hemmen, M. Dan Kersch, Mme Lydia 
Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc Hansen 
(par M. François Benoy), Mme Josée Lorsché, M. Charles 
Margue et Mme Jessie Thill ;
Mmes Myriam Cecchetti et Nathalie Oberweis.
Ont voté non : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden (par Mme Nancy 
Arendt épouse Kemp), Jean-Marie Halsdorf, Mme Martine 
Hansen, MM. Max Hengel (par M. Georges Mischo), Aly Kaes 
(par Mme Diane Adehm), Marc Lies, Mme Elisabeth Margue 
(par M. Gilles Roth), M. Georges Mischo, Mme Octavie Modert 
(par M. Emile Eicher), MM. Laurent Mosar (par M. Félix 
Eischen), Gilles Roth, Jean-Paul Schaaf, Marc Spautz, Serge 
Wilmes (par M. Marc Lies) et Michel Wolter (par Mme Martine 
Hansen).
Se sont abstenus : MM. Sven Clement et Marc Goergen.
Motion 2
Da komme mer zur Motioun Nummer 2, déi vun der 
Madamm Adehm deposéiert ginn ass. Wëllt nach 
een d’Wuert zu där Motioun ergräifen? D’Madamm 
Stéphanie Empain.
Mme Stéphanie Empain (déi gréng), rapportrice | 
Villmools merci, Här President. Jo, wourëm geet et? Et 
geet jo am Endeffekt och ëm de Bewäertungssystem. 
Ech hu mech gefrot, wéi ech Är Motioun gelies hunn: 
Wat genau hätte se gären? Hätte se gären dat selwecht 
wéi dat, wat mir an eiser Motioun hunn? An deem 
Sënn ass se iwwerflësseg. Oder hätte se gären, dass 
mer all Bewäertungssystem aus der Arméi eraushue-
len?
(Interruption)
Ech hu jo matkritt, dass Der net wollt op déi Fro kloer 
äntwerten. Dir kënnt Är Äntwert nach eng Kéier wid-
derhuelen, dann hutt Der nach ëmmer net mat Jo 
oder Nee op déi Fro geäntwert. Ech verstinn natier-
lech och, dass Der e Bewäertungssystem an der Ar-
méi warscheinlech fir gutt haalt an et elo net hei wëllt 
haart soen. Mee soulaang ech net weess, wat Dir mat 

Ärer Motioun wierklech mengt, wäert ech natierlech 
net engem recommandéieren, derfir ze stëmmen.
M. Fernand Etgen, Président | Merci, Madamm 
Empain. Da ginn ech nach eng Kéier d’Wuert un den 
Auteur vun der Motioun zréck – oder och net. Mir 
kënnen och direkt ofstëmmen.
Mme Diane Adehm (CSV) | Ech mengen, et ass alles 
gesot. Eis geet et drëm, dass den Accord salarial soll 
respektéiert ginn. Punkt!
(Brouhaha)
M. Fernand Etgen, Président | Ma da komme mer 
elo zum Vott vun der Motioun Nummer 2.
Vote sur la motion 2
D’Ofstëmme fänkt un. Mir maachen de Vote par pro-
curation. De Vott ass ofgeschloss.
D’Motioun Nummer 2 ass mat 25 Jo-Stëmme bei 31 
Nee-Stëmmen a kenger Abstentioun ofgeleent.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par  
M. Jean-Marie Halsdorf), Léon Gloden (par M. Félix 
Eischen), Jean-Marie Halsdorf, Mme Martine Hansen,  
MM. Max Hengel (par M. Georges Mischo), Aly Kaes (par  
M. Jean-Paul Schaaf), Marc Lies, Mme Elisabeth Margue 
(par Mme Diane Adehm), M. Georges Mischo, Mme Octavie 
Modert (par M. Marc Spautz), MM. Laurent Mosar (par 
Mme Nancy Arendt épouse Kemp), Gilles Roth, Jean-Paul 
Schaaf, Marc Spautz, Serge Wilmes (par M. Emile Eicher), 
Claude Wiseler (par M. Marc Lies) et Michel Wolter (par 
Mme Martine Hansen) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Ont voté non : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann (par M. André Bauler), MM. Pim 
Knaff, Claude Lamberty et Mme Lydie Polfer (par  
Mme Barbara Agostino) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc Hansen 
(par Mme Josée Lorsché), Mme Josée Lorsché, M. Charles 
Margue et Mme Jessie Thill.

6. 8221 – Projet de loi portant sur la cons
truction des nouvelles infrastructures pé-
trolières à l’aéroport de Luxembourg

Mir kommen elo zum Projet de loi 8221 iwwert de 
Bau vun neie Pëtrolsinfrastrukturen um Flughafen. 
D’Riedezäit ass nom Basismodell festgeluecht. An 
d’Madamm Rapportrice vun dësem Projet de loi ass 
déi honorabel Madamm Jessie Thill. An déi ass prett 
fir hire Rapport. Madamm Thill, Dir hutt d’Wuert.
Rapport de la Commission de la Mobilité et des Tra­
vaux publics
Mme Jessie Thill (déi gréng), rapportrice | Merci, 
Här President. Här Minister, léif Kolleeg/innen, haut 
presentéieren ech Iech e Finanzéierungsgesetz, wou 
et ëm de Bau vun neie Pëtrolsinfrastrukturen um Lëtze
buerger Flughafe geet. Vun dësem Gesetz ofgedeckt 
sinn an dësem Fall d’Käschte vun de Bauaarbechte vun 
den neien Tankanlagen, vum Uschloss un déi bestoend 
Pipeline, vun den Etüden, inklusiv de schonn engagéi-
erte Käschten an den domadder verbonnene Kompen-
satiounsmoossnamen.

D’Gesamtkäschte vun dësem Projet ginn op 85,7 Mil-
liounen Euro geschat an de virleiende Gesetzesprojet 
geneemegt dëse Montant als maximal Finanzenve-
loppe, woubäi dëse Montant nach dem Baukäsch-
tenindex vun Oktober 2021 entsprécht a wéi üblech 
semestriell un d’Evolutioun vun dësem Index ugepasst 
gëtt. Dës Ausgabe si virun allem fir de Ministère fir Mo-
bilitéit an ëffentlech Aarbechten, awer och deelweis fir 
d’Direction de la défense.
Mat dësem Projet soll den aktuelle Carburantsdepot, 
deen aus den 1970er-Jore staamt, ersat ginn, deen 
en fin de vie technique ass. D’ITM an d’Ëmweltver-
waltung hunn eng allerlescht Verlängerung vun den 
Exploitatiounsgeneemegunge bis den 31. Mäerz 2024 
ginn. Dofir ass d’Realisatioun vun dësem neie Projet 
elo urgent.
Den aktuelle Carburantsdepot, deen a senger Capa-
citéit op 8.000 m3 limitéiert ass, gëtt duerch sechs 
Reservoire vu jee 5.000 m3 ersat. Domadder ginn 
d’Späichercapacitéiten also 3,75-mol méi grouss an 
esou op 30.000 m3 erhéicht. An doduerch, datt de 
Volumen op sechs Tanken opgedeelt gëtt, gëtt d’In-
frastruktur net nëmme méi resilient par rapport zu 
eventuelle Perturbatiounen oder Defaillancë vun den 
ënnerierdesche Conduitten, mee gëtt och prett ge-
maach, fir aner Brennstoffer wéi just de klassesche 
Kerosinn ze stockéieren, zum Beispill déi, déi op er-
neierbaren Energië baséieren.
5 Milliounen, an esou 5,8 % vum Kuch, gi gebraucht 
fir d’Raccordementsaarbechte vum geplangte Carbu-
rantsdepot mat dem CEPS, dem Central Europe Pipe-
line System, der Kerosinnpipeline vun der NATO, déi 
iwwer Bitburg op de Findel kënnt. Dës Ausgabe kën-
nen och als Deel vum Verdeedegungseffort gezielt 
ginn.
Well dëse Projet eebe verschidde militäresch Com-
posanten enthält, gëtt och proposéiert, datt de Staat 
selwer de Projet finanzéiert an duerno Proprietär vun 
der Pëtrolsinfrastruktur gëtt.
Éischt Etüde waren ugelaf nom Vott vun enger Mo
tioun am Kader vum Débat d’orientation zum Finan
zement vun de Grands projets d’infrastructure den 2. 
Abrëll 2020 an der Chamber. Zu deem Moment war 
awer nach geschat ginn, datt de Projet ënner 40 Mil- 
lioune géif kaschten an datt kee Finanzéierungs-
gesetz géif gebraucht ginn. D’Offeren, déi duerno 
erakomm sinn, hunn awer kloer gewisen, datt dee 
Montant wäert däitlech iwwerschratt ginn, an dofir 
haut elo d’Finanzéierungsgesetz vun iwwer 85 Mil- 
liounen Euro. Den Ënnerscheed tëschent der initialer 
Käschteschätzung an den Offere gëtt haaptsächlech 
duerch d’Explosioun vun de Präisser vu Matières pre-
mières an Energie erkläert, déi zum Zäitpunkt vum 
Lancement vum Marché net virauszegesi war.
Zu den Avisen: Den 11. Juli 2023 ass den Avis vum 
Staatsrot erakomm, wou keng substanziell Bemier-
kungen dra waren, mee awer véier legistesch Obser-
vatiounen, deenen natierlech Rechnung gedroe gouf. 
Soss war keen zousätzlechen Avis erakomm.
An zu den Aarbechten an der Kommissioun bleift mer 
ze soen, datt de Projet de loi den 22. Mee 2023 vum 
Minister François Bausch an der Chamber deposéiert 
an den 11. Juli vum Staatsrot aviséiert gouf. Den 12. 
Juli huet d’Chamberskommissioun de Gesetzespro-
jet souwéi den Avis vum Staatsrot analyséiert an ech 
selwer gouf zur Rapportrice ernannt. D’Chambers-
kommissioun huet duerno mäi schrëftleche Rapport 
an hirer Sëtzung vum 17. Juli 2023 ugeholl. Fir weider 
Detailer verweisen ech och nach op mäi schrëftleche 
Rapport.
An da bleift mir just nach, den Accord ze gi fir déi 
gréng Fraktioun an Iech villmools Merci ze soe fir 
d’Nolauschteren.

Plusieurs voix | Très bien!
M. Fernand Etgen, Président | Merci villmools der 
Madamm Rapportrice Jessie Thill.
An als éischte Riedner ass den honorabelen Här Marc 
Spautz ageschriwwen. Här Spautz, Dir hutt d’Wuert.
Discussion générale
M. Marc Spautz (CSV), en remplacement de M. 
Serge Wilmes (CSV) | Merci, Här President. A Ver-
triedung vu mengem Kolleeg Serge Wilmes wollt ech 
soen, dass d’CSV dee Projet hei wäert matstëmmen. 
Déi eenzeg Fro, déi mer eis nach gestallt hunn, ass: 
Déi Steigerung vun 8.000 m3 op 30.000 m3, wéi laang 
géif dat eis Autonomie bréngen? Well dat ass jo och 
eng Steigerung, well et ware jo emol an der Zäit – elo 
déi lescht Zäit gottseidank net – Problemer mam No-
fëllen. Wat bedeit dat fir d’Autonomie vum Flughafen, 
selbstverständlech ënner normale Gegeebenheeten, 
well et ass jo och saisonal dovun ofhängeg?
Villmools merci.
M. Fernand Etgen, Président | Merci villmools, Här 
Spautz. An nächsten ageschriwwene Riedner ass déi 
honorabel Madamm Barbara Agostino.
Mme Barbara Agostino (DP) | Merci der Rappor-
trice fir hire schrëftlechen a mëndleche Rapport. Ech 
denken, dass alles gesot ginn ass, an dofir faassen 
ech mech ganz kuerz. Déi Pëtrolinfrastruktur ass aus 
de 70er-Joren an d’Autorisation d’exploitation leeft 
och elo Enn 2024 aus. Déi aktuell Installatiounen 
hu schonn e puer Joer um Bockel an dofir musse se 
dréngend ersat ginn. Fir Accidenter ze evitéieren, déi 
duerno fir d’Land, d’Leit an d’Natur kënne schwéier 
Konsequenzen hunn, droe mir natierlech dëse Pro-
jet och mat a soumat vu menger Säit den Accord vu 
menger Fraktioun.
M. Fernand Etgen, Président | Merci villmools, Ma-
damm Agostino. An da geet d’Wuert un den hono-
rabelen Här Carlo Weber.
M. Carlo Weber (LSAP) | Jo, ech ginn heizou den Ac-
cord vun der LSAP-Fraktioun a soe villmools Merci der 
Rapportrice, dem Jessie Thill. An awer och villmools 
merci, wärend eiser kuerzer Legislaturperiod war et 
eng ganz angeneem Noperschaft. Villmools merci och 
dofir.
Plusieurs voix | A!
(Hilarité)
M. Fernand Etgen, Président | Merci villmools, Här 
Weber. A leschten ageschriwwene Riedner ass den 
honorabelen Här Marc Goergen.
M. Marc Goergen (Piraten) | Merci, Här President. 
Merci dem Jessie Thill fir dee gudde schrëftlechen a 
mëndleche Rapport. Ech ka mer awer trotzdeem eng 
spatz Bemierkung net verknäifen. An et ass awer 
e bëssen d’Geschicht no zéng Joer déi gréng an der 
Regierung am Klimaschutz, dass ee vun hire leschte 
Projeten en neit grousst Kerosinnlager mat – wéi hutt 
Der grad gesot? – 3,75-mol méi Kerosinn ass. Dat 
ass nun emol awer e bëssen an der Geschicht vun 
deenen zéng Joer Klimaschutz.
Merci.
M. Fernand Etgen, Président | Merci, Här Goergen.
D’Regierung huet d’Wuert, den Här Infrastrukturmi-
nister François Bausch.
Prise de position du Gouvernement
M. François Bausch, Ministre de la Mobilité et des 
Travaux publics | Jo, Här President, fir dann direkt 
op dee leschte Punkt anzegoen: Déi Pipeline, iwwert 
déi jo d’Alimentatioun vum Flughafen haaptsächlech 


